
MINUTI

Il-Minuti tal-Laqgħa Nru 9 li saret fit-12 ta’ Diċembru 2022 ġew approvati.

PUNT TA’ KJARIFIKA

IĊ-CHAIRPERSON (Onor. Rosianne Cutajar): L-Onor. David Agius.

ONOR. DAVID AGIUS: Sinjura President, fl-aħħar laqgħa jiena kont tlabt sabiex issir diskussjoni fuq ir-rapport tal-inkjesta mwettqa mill-Bord Indipendenti għall-Ilmenti dwar il-Pulizija, kif hawn imniżżel fil-Minuti tal-aħħar laqgħa. Għaldaqstant nixtieq li jkollna update dwar dan jekk jogħġbok. 

IĊ-CHAIRPERSON: Hekk hu. Bħalma kellna l-okkażjoni li nitkellmu fil-jiem u l-ġimgħat li għaddew nista’ ngħidlek li t-talba saret. Naturalment kif dak ir-rapport ikun disponibbli nkunu nistgħu niddiskutuh. 

ONOR. DAVID AGIUS: Ir-rapport huwa disponibbli? Jekk se tgħidli li r-rapport mhux disponibbli allura se jkollna problema! 

IĊ-CHAIRPERSON: Ir-rapport għadu mhuwiex disponibbli. 

ONOR. DAVID AGIUS: X’jiġifieri meta tgħid li għadu mhuwiex disponibbli?

IĊ-CHAIRPERSON: Kieku qiegħed quddiemna konna niddiskutuh. 

ONOR. DAVID AGIUS: Jiġifieri qed tgħidli li r-rapport għadu ma sarx?

IĊ-CHAIRPERSON: Jiena infurmata li dak id-dokument li tlabtu - li tajjeb ngħidu li dan qatt ma ġie ppreżentat fuq din il-Mejda - għadu mhuwiex disponibbli.

ONOR. DAVID AGIUS: Jekk qatt ma ġie ppreżentat fuq din il-Mejda qed jiksru l-liġijiet ta’ pajjiżna! U allura aktar u aktar bħala Chairperson għandek tara li dak ir-rapport jasal quddiemna! Apparti minn hekk, jekk hemm talba li ilha li saret mit-12 ta’ Diċembru 2022, fi tliet xhur nippretendi li din it-talba titla’ fuq l-aġenda tal-laqgħa li jmiss. U ma ssirx aġenda jekk mhux bi qbil bejn iż-żewġ naħat tal-Kamra kif isir f’kull kumitat ieħor! 
 
IĊ-CHAIRPERSON: Min-naħa tiegħi għamilt it-talba. 

ONOR. DAVID AGIUS: It-talba għamiltha bil-miktub?

IĊ-CHAIRPERSON: Le, għamilt talba informali. 

ONOR. DAVID AGIUS: Għaddihomlna quddiem dan il-Kumitat ħalli nkellem lill-Ispeaker u nitolbu għal ruling fuq il-każ. 

IĊ-CHAIRPERSON: Mhux problema. Nistennew ir-ruling tal-Ispeaker.

ONOR. DAVID AGIUS: Le, jien qed nitlob id-dokumenti li inti ppreżentajt fuq it-talba tiegħi ta’ tliet xhur ilu ħalli ninforma lis-Sedja li l-Ministru għadu ma takx l-informazzjoni li tlabt inti. 

IĊ-CHAIRPERSON: Qiegħda ngħidha bil-fomm issa li t-talba saret lill-Ministru.  

ONOR. DAVID AGIUS: Jien qed nitolbok biex titlob lis-Sedja tintervjeni ħalli dawn l-affarijiet isiru, u fil-laqgħa li jmiss ikollna d-diskussjoni fuq dak li tlabna bħala Oppożizzjoni. 

IĊ-CHAIRPERSON: Jikkoreġini l-iSkrivan tal-Kumitat imma t-talba tista’ issir mill-Membru nnifsu. 

ONOR. DAVID AGIUS: Ma nistax nitolbu f’ismek għax inti għamilt it-talba lill-Ministru! Jien ma nafx xi tlabtu lill-Ministru. 

IĊ-CHAIRPERSON: Fuq talba tiegħek Onor. Agius!

ONOR. DAVID AGIUS: Imma jien m’għandix ir-risposta tal-Ministru. Qabel xejn irrid nara l-korrispondenza li kien hemm.  

ONOR. KATYA DE GIOVANNI: Onor. Agius, nista’ nassigurak li t-talba saret u qegħdin nistennew li r-rapport jintbagħat. (Interruzzjonijiet)

ONOR. DAVID AGIUS: Din ilha tliet xhur. Ma jistax ikun li l-Ministru, wara tliet xhur jibqa’ ma jagħtix l-informazzjoni mitluba. Jien kont għedt li jekk hemm bżonn anke niltaqgħu in camera mhux problema imma ma jistax ikun li wara tliet xhur it-talba tal-Oppożizzjoni tibqa’ fuq l-ixkaffa għax il-Ministru baqa’ ma bagħatx l-informazzjoni!  

ONOR. KATYA DE GIOVANNI: Jiena dik innotajtha wkoll u se nkun qiegħda nistaqsi wkoll lill-Ministru ħalli nkunu nistgħu mmexxu. Imma ċerta li ċ-Chairperson ta’ dan il-Kumitat għamlitha t-talba tagħha.

ONOR. GRAZIELLA GALEA: Jekk naraw il-Minuti tal-aħħar laqgħa, hawnhekk qed nitkellmu fuq it-12 ta’ Diċembru 2022.

ONOR. DAVID AGIUS: Tliet xhur ilu!

ONOR. GRAZIELLA GALEA: F’dawk il-Minuti qed ngħidu li t-talba kienet diġà saret fit-12 ta’ Diċembru 2022.

IĊ-CHAIRPERSON: Jien qatt m’għedt li t-talba ma saritx. 

ONOR. GRAZIELLA GALEA: Ilna iktar minn tliet xhur nistennew! Ma nafux meta saret it-talba imma fil-każ forsi tkun tista’ tippreżenta hawnhekk l-email jew l-ittra li ntbagħtet lill-Ministru Camilleri ħalli naraw dan id-dokument kemm se jdum sabiex jasal quddiemna. 

ONOR. DAVID AGIUS: Sinjura President, jien qed nitlob li jekk kemm-il darba se ssir l-aġenda li jmiss, din issir b’konsultazzjoni magħna. L-item fuq l-aġenda li jmiss aħna qed ninsistu li għandha tkun din id-diskussjoni fuq dan ir-rapport dwar l-inkjesta mill-bord indipendenti fuq ilmenti dwar il-pulizija.

IĊ-CHAIRPERSON: Onor. Agius, tkunu tafu x’inhuwa s-suġġett fuq l-aġenda bħalma kontu tafu x’inhu s-suġġett illum! 

ONOR. DAVID AGIUS: Imma ma ġiex diskuss magħna x’se nitkellmu. Intefa’ is-suġġett fuq l-aġenda u daqshekk. Aħna qbilna imma qed ngħidu li qabel ma jitpoġġa suġġett fuq l-aġenda ... Issa qed nagħmilha iktar ċara li la hemm ministru li ma jridx jagħti informazzjoni lil dan il-Kumitat aħna nsostnu u ninsistu li għandu jagħtina l-informazzjoni kollha u li dan ir-rapport jasal quddiemna. Issa jekk qabel ma saritx kien hemm nuqqas fis-snin li għaddew. Illum hawn aħna f’dan il-Kumitat u l-Ministru għandu responsabbiltà bil-liġi li jressaq dan ir-rapport quddiem dan il-Kumitat. Dak li hemm fil-liġi jrid jiġi obdut minn kulħadd. Dik hija l-good governance ta’ dan il-pajjiż. Fil-laqgħa li jmiss nippretendi li fuq l-aġenda tagħna jkun hemm dan ir-rapport li tlabna bħala Oppożizzjoni. Naħseb li qiegħed inkun ċar.

IĊ-CHAIRPERSON: Se nkun qiegħda nerġa’ nressaq it-talba tiegħek Onor. Agius. Jekk tippreferi li nagħmilha bil-miktub m’għandi l-ebda problema li nagħmilha bil-miktub. U mbagħad nitkellmu fil-laqgħa li jmiss.

ONOR. DAVID AGIUS: Din mhijiex talba imma huwa dritt li joħroġ mil-liġi. Jekk kemm-il darba l-Ministru ma jridx jobdi dak id-dritt jew ma jridx iwettaq dak id-dritt, allura qed nitolbok biex tgħidilna ħalli fil-każ nitolbu ruling mingħand l-Ispeaker. Ir-ruling mhux se nitolbu issa imma wara li tgħidli l-Ministru x’se jagħmel. Jekk il-Ministru ma jridx jobdi l-liġi mod u jekk irid iż-żmien mod ieħor. U jekk hemm affarijiet oħrajn jinformana. Wara li jkolli dik it-tip ta’ risposta, u wara li ilna iktar minn tliet xhur nistennew, imbagħad immexxu mas-Sedja. 

IĊ-CHAIRPERSON: Onor. Agius, fl-ebda ħin m’għedt li l-Ministru ma jixtieqx jippreżenta dan ir-rapport imma sempliċement għedt li dan ir-rapport jidher li għadu mhux lest. Kif ikun disponibbli se jkun qiegħed hawnhekk fuq il-Mejda tal-Kumitat ħalli niddiskutuh.

ONOR. DAVID AGIUS: Kieku għaddiet ġimgħa kont inbaxxi rasi. Li kieku għadda xahar kont inbaxxi rasi wkoll imma għaddew iktar minn tliet xhur issa! Dak huwa diżrispett lejk bħala Chairperson ta’ dan il-Kumitat, lejn il-Kumitat kollu u lejn il-Parlament li Ministru jibqa’ ma jgħaddilniex l-informazzjoni mitluba skont il-liġi.

IĊ-CHAIRPERSON: Iktar rimarki? (Onor. Membri: Le) Nistgħu ngħaddu għad-diskussjoni tal-lum, fejn se nkunu qegħdin ningħataw preżentazzjoni mill-Fakultà tal-Edukazzjoni fi ħdan l-Università ta’ Malta fuq ħames rapporti ta’ riċerka dwar l-impatt tal-COVID-19 fuq il-qasam edukattiv. Għaldaqstant insejjaħ lill-mistiedna sabiex jingħaqdu magħna madwar il-mejda. 

PREŻENTAZZJONI MILL-FAKULTÀ TAL-EDUKAZZJONI, FI ĦDAN L-UNIVERSITÀ TA’ MALTA, FUQ ĦAMES RAPPORTI TA’ RIĊERKA DWAR L-IMPATT TAL-COVID-19 FUQ IL-QASAM EDUKATTIV

IĊ-CHAIRPERSON: Insejjaħ lill-Professur Carmel Borg, mill-Fakultà tal-Edukazzjoni, Università ta’ Malta.

IL-PROFESSUR CARMEL BORG (Lecturer fil-Fakultà tal-Edukazzjoni): Nibda billi nirringrazzjakom talli għoġobkom tilqgħuna f’dan il-Kumitat. Fl-opinjoni tiegħi din il-laqgħa għandha valur intrinsiku kbir minħabba li hemm rabta intima bejn is-settur edukattiv u l-iżvilupp soċjali, personali, ekonomiku u kulturali tal-pajjiż. Ma nistgħux nifirdu l-edukazzjoni bħala strument ta’ dan l-iżvilupp f’dawn id-dimensjonijiet differenti. Ġeneralment meta nisimgħu l-kelma ‘edukazzjoni’ f’moħħna jiġi mill-ewwel żvilupp u tkabbir però bħalma l-edukazzjoni tista’ teħles, tifdi u temanċipa, daqstant ieħor tista’ tiddomestika, tjassar u taħkem lil dak li jkun. 

Fl-edukazzjoni hemm kontenut qawwi ta’ natura etika, morali kif ukoll ideoloġika. Hawnhekk fejn tidħol il-kelma ‘viġilanza’. Ħafna minna jista’ jagħti l-każ li ħafna mill-inkwiet tagħna dwar l-edukazzjoni għandu x’jaqsam ma’ bini, ma’ strutturi, ma’ pereżempju jekk għandniex tracksuit jew uniformi tradizzjonali, eċċ. Però l-interess tagħna hawnhekk mhuwiex eżattament dak imma huwa proprju kemm l-edukazzjoni qiegħda taqdi lill-individwu u lill-kollettiv fil-bżonnijiet tiegħu jew tagħha jew tagħhom. Jiġifieri kemm l-edukazzjoni qiegħda tkun tassew inklussiva, ekwa, u aċċessibbli għal kulħadd. Għaliex qed ngħidu hekk? Naħseb li hawnhekk qegħdin naqblu li aħna ġejjin mid-dinja tal-ġustizzja soċjali, u allura l-mistoqsija ewlenija tagħna, l-interess il-kbir tagħna huwa kemm l-edukazzjoni qiegħda taqdi l-ġustizzja soċjali.

Hawnhekk nibdew biex naraw x’kien qed jiġri qabel il-COVID-19. Ħafna minna x’aktarx jaspiraw li mmorru lura għall-2019 però l-istatistika fl-edukazzjoni, ovvjament meta wieħed jaraha u jifliha bis-serjetà, isib li ma kienx kollox ward u żahar fl-2019 jew inkella ftit qabel ma faqqet il-pandemija. Jekk wieħed imur għall-

istatistika internazzjonali, mela issa qed nitkellmu dwar assessjar Malti f’kuntest komparattiv, jara li l-aħħar assessjar kbir li kellna kien l-istudju PISA, li joħroġ kull tliet snin u jsir ma’ tfal ta’ 15-il sena, jiġifieri fit-tmiem tal-edukazzjoni obbligatorja tagħhom. Hemmhekk ir-riżultati huma iswed fuq l-abjad. 

Fejn jidħol litteriżmu, matematika u xjenza - bħala low achievers - qegħdin nitkellmu fuq medja ta’ 33% li ma jilħqux il-livell mistenni mill-komunità internazzjonali. 21.9% m’għaddew mill-ebda aspett ta’ dan it-test internazzjonali. Nerġa’ ngħid li hawnhekk qegħdin nitkellmu fuq litteriżmu, matematika u xjenza. L-istatistika ma ċċaqalqet xejn minkejja l-investiment kbir li jsir fis-sistema edukattiva, minkejja r-reklutaġġ ta’ għalliema, professjonisti oħra u nies paraprofessjonali. Dik hija l-istatistika. Wieħed jista’ jargumenta li dawn huma studji internazzjonali u li hemm il-kultura li tista’ tinterferixxi f’dawn ir-riżultati. L-aħbar il-ħażina hi li r-riżultati MatSec jikkonfermaw dawn ir-riżultati. Jiġifieri mhijiex kwestjoni ta’ kultura imma hija kwestjoni ta’ realtà fattwali tas-sistema edukattiva tagħna. Nibqgħu deħlin fil-fond tal-ġustizzja soċjali. Min huma dawn it-tfal li sfortunatament huma parti minn din l-istatistika? Huma bniet, jew subien? 

Ir-realtà turina li l-bniet qegħdin jiġru bis-subien f’kull aspett tas-sistema edukattiva tagħna. Allura toħroġ iktar il-weġgħa li ddiskutejna l-ġimgħa l-oħra f’nhar il-Jum Internazzjonali għall-mara meta għandek il-mara li qed tiġri bir-raġel fis-settur edukattiv imma mbagħad mhijiex rappreżentata daqshekk fejn suppost tkun rappreżentata. Però, l-ikbar weġgħa u l-ikbar differenza hija l-isfond soċjo-ekonomiku tal-persuna, dak li tradizzjonalment konna nsejħulu l-klassi soċjali tal-individwu. Dan ifisser li minkejja l-progress li wera dan il-pajjiż, għax ovvjament urejna progress f’dak li għandu x’jaqsam ma’ mobilità, bin min int f’dan il-pajjiż għadu jgħodd! Għadu jgħodd ħafna x’kapital ekonomiku għandha l-familja, x’kapital soċjali għandha l-familja u x’kapital kulturali għandha l-familja. 

Il-korrelazzjoni bejn l-isfond soċjo-ekonomiku tal-bniet u s-subien. Ovvjament is-suċċess akkademiku tagħhom qiegħed hemm u għadu għoli kkomparat ma’ pajjiżi oħrajn. Jekk tħarsu lejn il-grafika ta’ dak li qed ngħid se taraw lembut. Il-parti wiesa’ tal-lembut u mbagħad għandek l-għonq tal-lembut. Aħna naqbżu l-għonq tal-lembut li jfisser li m’aħniex fost l-agħar pajjiżi f’dak li għandu x’jaqsam mal-korrelazzjoni soċjo-ekonomika tal-individwu u s-suċċess akkademiku tiegħu jew tagħha. Imma lanqas qegħdin riħ fil-poppa. Meta tħares lejn dan il-lembut tara li hemm numru ta’ pajjiżi li rnexxielhom iraqqu d-differenza bejn l-isfond soċjo-ekonomiku u s-suċċess. Dan ifisser li din id-differenza m’għandha x’taqsam xejn ma’ xi destin jew pjan divin li nibqgħu hemm imma għandha x’taqsam ħafna ma’ politika, mhux biss edukattiva, imma ekonomika, fiskali, soċjali, kulturali, eċċ. 

Ovvjament il-pajjiż li jiġi f’moħħkom huwa l-Finlandja. Ħafna drabi fuq il-Finlandja niffokaw biss fuq is-sistema edukattiva tagħhom. Imma l-Finlandja ilha 60 sena tinvesti bil-kbir f’soċjetà ġusta. Mela hemm rabta kbira bejn soċjetà ġusta u sistema edukattiva ġusta. Ma nistgħux nistennew edukazzjoni ġusta f’kuntest fejn is-soċjetà għadha mhijiex ġusta, fejn id-differenzi bejn min għandu u min m’għandux għadhom hemmhekk. Mela dak huwa s-sigriet il-kbir tal-Finlandja li ħafna drabi ma nsemmuhx, Is-suċċess tal-Finlandja mhuwiex lokalizzat unikament u esklussivament fl-edukazzjoni. Fil-fatt jekk tħarsu lejn l-indiċi tan-Nazzjonijiet Magħquda taraw li l-Finlandja qiegħda mal-ewwel ħamsa f’kull indiċi li tista’ twaddbilha; f’dak li huwa ambjent, saħħa, ekwità bejn is-sessi, eċċ. Iċċekkjaw l-istatistika u taraw li f’kull indiċi l-Finlandja qiegħda hemm fuq. Mela hemm rabta kbira u allura valur kbir bejn il-makro kuntest soċjali u s-suċċess fis-settur edukattiv.   

Wasalt biex nagħlaq l-introduzzjoni tiegħi u mbagħad nerġa’ nirritorna aktar tard fuq il-valur tar-riċerka. Qiegħed nieħu pjaċir li lqajtuna hawnhekk. Jien ilni editur ta’ journal - kif taf l-Onor. De Giovanni - għal dawn l-aħħar 18-il sena. Qabel biex taċċessa dan il-journal kien bir-reġistrazzjoni imma llum kulħadd jista’ jaqbad u jidħol fih. Meta kien bir-reġistrazzjoni konna nimmoniterjaw min qiegħed jidħol fih imma llum m’għandniex dik il-faċilità. U jiddispjaċini ngħid li la l-awtoritajiet u lanqas il-policy makers ma kienu jaċċessaw dan il-bank enormi ta’ riċerka dwar l-edukazzjoni. 17-il sena non-stop ta’ vetrina! Issa mhux riċerka minn barra imma riċerka lokali! Ma nistgħux immexxu politika moderna mingħajr rispett lejn l-evidenza. Ovvjament aħna għandna rispett kbir lejn l-esperjenza, lejn l-għerf esperjenzali, l-uġigħ tan-nies, l-ansjetajiet tan-nies u l-istejjer tan-nies. U żgur li nagħmlu enfasi kbira fuqhom imma l-evidenza hija importanti ħafna. U dawn m’għandhomx għalfejn ikunu għedewwa ta’ xulxin imma għandhom ikunu f’konversazzjoni u djalogu ma’ xulxin. Allura ovvjament aħna napprezzaw li intom ilqajtuna hawnhekk sabiex naqsmu magħkom din l-evidenza li se turina ħafna affarijiet. 

Il-COVID-19 u l-edukazzjoni; għal ħafna issa l-pandemija għaddiet imma ovvjament din ħalliet legat warajha. Fil-legat tal-COVID-19 hemm aspett li huwa negattiv u li kompla jikxef dak li ilna ngħidu għal dawn l-aħħar minuti dwar is-sistema tagħna. Imma ovvjament hemm ukoll legat pożittiv, u allura r-riċerka li qegħdin inħammu bħalissa bejnietna hija li se nħallu sena tgħaddi minn din l-esperjenza u mbagħad se naraw x’legat konkret ħalliet verament din il-pandemija. Allura m’aħniex qegħdin nieħdu l-pandemija mil-lat edukattiv bħala episodju li ġie u telaq imma ovvjament irridu nirriflettu fuq x’impatt ħalliet u x’impatt setgħet ħalliet in the long term.  

Issa se nħalli f’idejn sħabi ħalli jidħlu aktar fil-fond ta’ din ir-riċerka li saret minn tal-inqas ma’ ħames imsieħba fis-settur edukattiv. Hawnhekk qed nitkellmu fuq l-edukaturi fil-qasam bikri, fuq l-edukaturi fil-qasam primarju, fuq l-amministraturi edukattivi, fuq il-ġenituri u fuq l-istudenti tal-Fakultà tal-Edukazzjoni. Ma nsejniex l-istudenti. Fil-fatt dak huwa studju li qegħdin nistennew. Prattikament din hija evidenza 360 grad dwar l-impatt tal-COVID-19 u l-edukazzjoni. Dan mhuwiex l-uniku studju għax il-Fakultà diġà għandha numru ta’ studji dwar aspetti differenti. Jien kont superviżur u eżaminatur ta’ diversi teżijiet fil-livell post-gradwali, jiġifieri għandna ħemel ta’ informazzjoni għal min jinteressah dwar dan is-suġġett.  

Min-naħa tiegħi se nieqaf hawnhekk u se nagħti l-kelma lil Dr Josephine Milton li hija l-Kap tad-Dipartiment tal-Edukazzjoni Bikrija u Primarja. Xi ħaġa sabiħa li għandna hawnhekk hi li għandna ħames nisa - Dr Rosianne Camilleri ma setgħetx tattendi llum – li ġew flimkien, għadhom flimkien u qegħdin jagħtuna din l-evidenza. U żgur li hija xi ħaġa li rridu niċċelebraw hux hekk?! F’idejk Dr Milton. 

DR JOSEPHINE MILTON (Lecturer fil-Fakultà tal-Edukazzjoni): Il-kollegi tiegħi li qegħdin hawnhekk, jiġifieri Dr Josephine Deguara, Dr Charmaine Bonello, Dr Tania Muscat flimkien ma’ Dr Rosianne Camilleri, li llum ma setgħetx tkun magħna, ħadna sehem f’dan l-istudju. Meta faqqgħet il-pandemija konna għaddejjin b’xogħolna bħas-soltu u kellna naraw mil-lum għal għada fl-Università kif se naħdmu biex inkomplu mexjin. Ovvjament peress li aħna naħdmu ma’ dawk li se jsiru għalliema riedna ngħallmu lilhom l-Università u fl-istess ħin riedna naraw daqsxejn x’qed jiġri fl-iskejjel.   Laqtitna wkoll għax ħafna minna ġenituri u allura konna qed naraw din ir-realtà minn angoli differenti. Għaldaqstant din wasslitna sabiex ngħidu li rridu nagħmlu studju fuqha għax dan tant qed jiġru affarijiet u la ma kenitx xi ħaġa ta’ ġimagħtejn, tlieta, investejna l-ħin u l-enerġija.  

Dan l-istħarriġ sar biex naraw x’impatt kellha l-pandemija fuq il-ħajja professjonali u personali għax bdejna naraw li dawk l-aspetti kienu verament importanti. Din kienet xi ħaġa li mhux tolqtok biss fix-xogħol imma anke meta tmur id-dar u tiltaqa’ mal-familja. Anke l-għalliema u l-mexxejja tal-iskejjel. U allura ngħaqadna bħala grupp, li nzertajna mill-istess Dipartiment, u ħdimna ħafna kif tistgħu timmaġinaw bi pjattaformi teknoloġiċi. Jiġifieri konna qegħdin nesperjenzaw ukoll modi differenti ta’ kif nikkomunikaw u naħdmu flimkien.

Wara sentejn xogħol ħriġna b’dawn il-ħames rapporti. L-istudju sar fuq żewġ fażijiet fejn l-ewwel ġbarna l-informazzjoni f’Settembru 2020 u f’Settembru 2021. L-aspetti differenti kienu l-istudenti tal-Università li kienu qed jistudjaw biex isiru għalliema tas-snin bikrin jew primarja, l-edukaturi fis-snin bikrin, l-edukaturi fil-primarja, il-ġenituri tat-tfal li kienu fl-edukazzjoni bikrija jew primarja u mbagħad kellna wkoll il-mexxejja jew kapijiet ta’ skejjel, ċentri tal-kindergarten u childcare centres. Hemmhekk ġbarna l-ewwel round ta’ informazzjoni. Ħriġna kwestjonarju u ħdimna flimkien. Dawk il-boċċi li qed taraw iduru jirrappreżentaw il-ħames rapporti li ħarġu minn hemmhekk.

Kif qal sew il-Professur Borg xtaqna wkoll naħdmu mat-tfal imma meta ppruvajna niġbru l-esperjenzi tagħhom permezz ta’ kwestjonarju, kif tistgħu timmaġinaw ma kenitx faċli u allura ma kellniex numru biżżejjed biex inkomplu. Madankollu għandna proġett ieħor għaddej biex naħdmu fuq dak l-aspett ukoll. Ovvjament il-problema huwa l-ħin. Mela kif għedtilkom ħdimnieh fuq sentejn. Meta rajna li l-pandemija se tibqa’ magħna ddeċidejna li mhux noħorġu rapport wieħed u għalhekk erġajna dorna l-kwestjonarju u adattajnieh biex nieħdu into consideration l-iżvolġimenti fl-edukazzjoni u l-esperjenzi li tgħallimna minnhom. Ma kienx eżatt bħall-ieħor, kien hemm xi mistoqsijiet li kienu l-istess biex aħna nkunu nistgħu nqabblu imma kien hemm oħrajn li kienu ġodda.   

F’dawn il-ħames studji ħadna tliet pilastri li kienu t-tagħlim, l-ispazji tat-tagħlim jew tal-għixien tagħna, kemm fix-xogħol, fl-iskola, fid-djar, kemm fit-teknoloġija li pprovdiet spazju ieħor u r-relazzjonijiet u l-benesseri. Kollha kemm aħna b’xi mod jew ieħor ġejna affettwati minn dawn l-affarijiet. Aħna li ma konniex tfal tal-iskola xorta tgħallimna ħafna u kellna nitgħallmu ħafna mezzi ġodda u b’hekk jekk xi ħadd ma jiflaħx stajna xorta niltaqgħu miegħu online. Jiġifieri llum kważi lanqas nimmaġinaw li nitilfu appuntament jew meeting għax inkunu ftit ma nifilħux. Dan fih it-tajjeb u fih il-ħażin għax nispiċċaw ma nieqfu qatt. 

Ir-research question kienet x’nistgħu nitgħallmu mill-perspettivi ta’ dawk kollha involuti fl-edukazzjoni bikrija, primarja u dik terzjarja matul il-pandemija tal-COVID-19. Kif għedna ma waqafniex biss fuq sena minnhom imma mxejna fuq sentejn. Il-metodi li semmejt li bih sar l-istudju kien dak ta’ kwestjonarju fuq żewġ fażijiet. Dan tfajnieh fuq il-mezzi soċjali u ma ġġiegħelna lil ħadd biex jimliehom. Kellna rispons mhux ħażin meta tqis li kulħadd kien imħabbat ħafna bix-xogħol jew bil-familja. Bħala rispons kif qed taraw l-istudenti tal-Università huma biss dawk li kienu fid-Dipartiment tagħna tal-edukazzjoni bikrija u primarja, jiġifieri mhux l-Università kollha.   

Kif qegħdin taraw fl-early childhood educators involvejna lill-edukaturi, l-LSEs, primary school educators, l-edukaturi fil-primarja, peripatetic teachers u prattikament l-edukaturi kollha. Ipprovajna kemm jista’ jkun nolqtu naqra lil kulmin kien qed imiss mal-edukazzjoni u li laqtet lilna wkoll. Il-ġenituri tat-tfal ukoll li qegħdin f’dawk il-livelli, il-kapijiet tal-iskejjel, viċi kapijiet, kindergarten u childcare centres u l-managers jew il-kapijiet tagħhom. Aħna xtaqna nagħtu ħarsa madwarna fl-aspetti kollha u xtaqna li magħhom ikun hemm ukoll it-tfal.
  
ONOR. KATYA DE GIOVANNI: Bħala punt ta’ kjarifika intom l-istudenti tagħkom qegħdin f’livell ta’ Baċellerat hux hekk? 

DR JOSEPHINE MILTON: Għandna mit-tnejn; għandna tal-Baċellerat fl-Edukazzjoni Bikrija li huwa kors ta’ tliet snin u mbagħad għandna l-Masters in Teaching and Learning ta’ sentejn li jwassal għall-edukazzjoni primarja mill-year 1 sal-year 6. Jiġifieri l-istudenti li qed naraw hemm huma f’dik il-firxa. Issa se ngħaddi l-kelma lill-kollega tiegħi Dr Josephine Deguara. Grazzi.

DR JOSEPHINE DEGUARA (Lecturer fil-Fakultà tal-Edukazzjoni): Grazzi. Jiena se nkompli ftit ma’ dak li kienet qed tgħid Dr Milton u nixtieq nirringrazzja lill-parteċipanti kollha għax bis-saħħa tagħhom ksibna din l-informazzjoni. Kellna kwestjonarju, speċjalment l-ewwel wieħed, li kien intensiv mhux ħażin u napprezzaw li ħadu l-ħin biex jimlewh. Ħalli issa nimxu għar-riżultati. Wieħed mill-pilastri li kellna kien l-aspett tat-tagħlim li sar fi żmien il-pandemija u li kien online. Nafu kif ġraw l-affarijiet fil-pandemija, fejn mil-lum għal għada l-iskejjel kellhom jaqilbu s-sistema tat-tagħlim tagħhom u jmorru għall-online, xi ħaġa li ma kenitx faċli. U ovvjament dan irid jiġi apprezzat. Minn dak li qalulna l-parteċipanti kien hemm ħafna elementi li ħarġu komuni għall-parteċipanti kollha.   

Xi ħaġa li ħarġet b’mod ċar kienet dik li ma kienx hemm protokoll ċar għall-iskejjel kollha u allura kien hemm ċerti skejjel – jista’ jkun għax kienu mdorrijin hekk ukoll – li ħarbu u kienu kapaċi jaqilbu mill-ewwel għas-sistema online filwaqt li kien hemm oħrajn li baqgħu jistennew sakemm jiġu l-istruzzjonijiet minn fuq. Fil-fatt din il-grafika li qegħdin naraw hawnhekk hija pjuttost pożittiva, fejn għandek 49% tal-parteċipanti li qalu li l-iskejjel għenuhom sabiex jaċċessaw il-pjattaformi online li kien hemm. Mill-banda l-oħra kellek 51% li ma kellhom l-ebda indikazzjoni, speċjalment fil-bidu. Anke li pereżempju qalulhom użaw liema approach li taraw intom li huwa l-iktar adattat jew inkella biex jużaw l-emails mal-ġenituri. Jew inkella kien hemm 18% li qalulhom biex jistennew. Jiġifieri meta mbagħad jibda jkollok din in-naqra ambigwità li jibda jiġri hu li jkollok min se jimxi u min se joqgħod jistenna iktar struzzjonijiet u li dawn ovvjament se jiġu riflessi mbagħad fit-tagħlim tat-tfal. Ikollok tfal li jkunu bdew it-tagħlim online mill-ewwel u r-riċerka urietna, speċjalment fl-ewwel lockdown ta’ Marzu 2020, li kien hemm għalliema li assolutament ma riedux jidħlu online. U hemmhekk ovvjament tibda l-inekwità u d-differenzi fl-aċċess għall-edukazzjoni.  

DR CHARMAINE BONELLO (Lecturer fil-Fakultà tal-Edukazzjoni): Min-naħa tiegħi xtaqt nagħmel punt ta’ riflessjoni. F’dawn ir-rapporti kellna wkoll il-vuċijiet tal-edukaturi u waħda mill-edukaturi tas-snin bikrin fl-ewwel survey qaltilna hekk;  

“Nispera li għalkemm sejra lura x-xogħol xi ħadd iqum jitkellem għalina għax lil kindergarten educators qisu ħadd ma jagħti kas, bla pjan u xejn konna!”  

Din ħarġet ħafna, fejn l-edukaturi tas-snin bikrin kellhom jistennew aktar għal-linji gwida. Għalhekk xtaqt nenfasizza dan il-punt. 

Xtaqt ngħid ukoll li fil-bidu kien hemm kważi 90% li kkomunikaw mal-ġenituri b’ittri elettroniċi. Kellna wkoll 70% li qatt ma kkomunikaw mat-tfal jew mal-ġenituri b’mod virtwali. Dan x’qed jirriżulta? Ir-riċerka turina li meta jkun hemm dan id-distakk mill-ewwel bejn ir-relazzjonijiet, speċjalment bejn ir-relazzjonijiet li jkunu bdew dawn it-tfal iż-żgħar mal-għalliema tagħhom, li mbagħad f’daqqa waħda ma jibqgħux hemm, dak jagħmel ħsara lill-benesseri tat-tfal u anke lis-saħħa mentali tagħhom. 90% fl-ewwel survey qalulna li kkomunikaw mal-ġenituri b’ittri elettroniċi u li l-edukaturi tas-snin bikrin damu iktar biex ikollhom il-linji gwida. Dan mhuwiex l-uniku episodju għal dawn l-għalliema fejn ma ħassewhomx rikonoxxuti daqs għalliema oħrajn. Qed isir ħafna xogħol fis-snin bikrin però rridu nassiguraw ukoll li l-professjoni tal-edukaturi tas-snin bikrin tkun inkluża fl-Att tal-Edukazzjoni u anke l-iskali tal-pagi tagħhom irid ikollhom toroq miftuħin biex ikunu bħal ta’ għalliema oħrajn. Grazzi.

DR TANIA MUSCAT (Lecturer fil-Fakultà tal-Edukazzjoni): Jiena se nkompli nibni minn perspettiva oħra. Naħseb li tapprezzaw l-iskop ta’ din ir-riċerka li hija 360 degrees. Ir-rapport li forsi kont aktar involuta fih jiena kien fuq il-kapijiet tal-iskejjel jew il-kapijiet taċ-ċentri u tistgħu timmaġinaw kif din ġiet fuqhom ħabta u sabta! Irridu ngħidu li min-naħa tagħhom għamlu sforzi u rridu nagħtuhom il-mertu talli ppruvaw. Ovvjament nafu li din hija sikkina li taqta’ miż-żewġ naħat. Pereżempju l-email communication ħarġet ħafna imma x’jiġri minn dawk il-ġenituri li forsi huma illitterati?   Jiġifieri dak li huwa l-aktar komdu u li tista’ taċċessah permezz ta’ buttuna kapaċi joħloqilna l-problemi. 

Ħareġ ukoll il-punt fuq il-closed social media pages. Naħseb li l-kapijiet tal-iskejjel u taċ-ċentri tgħallmu ħafna ħiliet ġodda għax kif jgħidu ma kellhomx triq oħra. Kemm forsi nikkundannaw il-facebook imma dawn il-ġenituri forsi kellhom aċċess għal dawn il-closed facebook pages. Jiġifieri qegħdin f’salib it-toroq u rridu nisimgħu l-vuċi ta’ kulħadd. Dan qisu għandek djamant li fih ħafna lati. Grazzi.

DR  JOSEPHINE DEGUARA: Xi ħaġa li fakkritni fiha Dr Muscat hija l-limitazzjoni ta’ dawk il-ġenituri li huma jew illitterati jew inkella li m’għandhomx aċċess għat-teknoloġija u li allura ma mlewx dan il-kwestjonarju. Issa fir-realtà dawk kienu l-aktar nies li kellna bżonn nisimgħu! Xtaqt ngħid ukoll li l-ġenituri qalulna ċar u tond li l-iskejjel Indipendenti u tal-Knisja mxew iktar u taw iktar sapport lill-għalliema tagħhom. Naħseb li din kienet xi ħaġa mistennija sa ċertu punt għax ovvjament dawn huma mdorrijin - huma self governing - jieħdu d-deċiżjonijiet u huma żgħar fin-numru wkoll. Però  ssapportjati minn studju ieħor, dak ta’ Vassallo e tal, rajna li l-għalliema fl-iskejjel Indipendenti u tal-Knisja marru aktar għal dak li ngħidulu synchronous mode, jiġifieri kienu iktar pronti biex jeqilbu u jagħmlu l-lezzjonijiet preżenti mat-tfal. 

Min-naħa l-oħra l-għalliema fl-iskejjel tal-Istat aktar użaw il-less synchronous mode. L-argument kollu hawnhekk hu li t-tfal kienu aktar motivati u involvew ruħhom aktar meta kien hemm it-tagħlim sinkronizzat milli meta kien hemm it-tagħlim less synchronous mode. Mela jekk jien l-għalliema wżat il-less synchronous mode mhux se nkun daqshekk interessat, se nitlef l-interess u allura se nitgħallem inqas. U b’hekk dejjem nibqgħu nkabbru l-inekwità.

IĊ-CHAIRPERSON: Dr Deguara, tista’ tispjegalna ftit aktar din li għadek kif għedt peress li hija kelma ftit teknika u b’hekk min qed isegwina jifhem aħjar id-differenza?  

DR JOSEPHINE DEGUARA: Mela less synchronous mode huwa meta l-għalliema ma tagħmilx il-lezzjoni diretta imma minflok tibgħat il-listi tal-eżerċizzji jew inkella link mill-internet biex it-tfal u l-ġenituri jaċċessawha, jew inkella tibgħat powerpoint presentation biex it-tfal jarawha flimkien mal-ġenituri. Jew inkella tibgħatilhom kopja ta’ handouts però ma jkunx hemm kuntatt virtwali dirett. Mentri s-synchronous mode huwa fejn l-għalliema u t-tfal qegħdin jiltaqgħu b’mod virtwali dirett, dak il-ħin stess. U allura hemmhekk għandek interazzjoni u komunikazzjoni diretta, fejn it-tfal jistgħu jistaqsu u jitkellmu b’mod informali mal-għalliema u ma’ sħabhom. U dik it-tfal ħassewha ħafna u kienet element importanti ħafna. Dik kienet xi ħaġa aktar motivanti.   

Għalkemm kif għedt l-iskejjel tal-Istat b’mod ġenerali mxew iktar bil-mod, però rajna wkoll skejjel tal-Istat li ħadu l-inizjattiva u qelbu mill-ewwel għat-tagħlim online. Però hawnhekk għandi l-karba ta’ żewġ ġenituri li ħassejthom ħafna fir-rapporti tagħna. Kien hemm ġenitur li qaltilna li l-għalliema fl-iskejjel tal-Istat għamlu ftit wisq mentri dawk tal-Knisja mbuttaw iktar mill-għalliema tagħhom. Id-differenza hija evidenti. U naħseb li ġara hu li l-ġenituri kienu ħafna online u allura bdew jagħmlu l-kuntatti u bdew isiru jafu x’inhu jiġri fi skejjel oħra. U hemmhekk għandna wkoll evidenza ta’ ġenitur li qed tqabbel l-esperjenza tat-tifel tagħha fl-iskola tal-Knisja man-neputija li kienet fi skola tal-Istat. U bejn wieħed u ieħor kellek l-istess riżultat.

DR TANIA MUSCAT: Jiddependi mill-perspettiva. Kif tistgħu timmaġinaw għall-bidu s-sitwazzjon kienet kaotika mad-dinja kollha. Pereżempju l-kapijiet tal-iskejjel jew il-kapijiet taċ-ċentri, bil-limitazzjonijiet kbar li kellhom, ipprovaw joħolqu xi tip ta’ rutina jew xi tip ta’ struttura. Tinsewx li aħna wkoll qegħdin nagħmluha man-nies, mal-imsieħba soċjali, mat-tfal tal-primarja. It-tfal tal-primarja huma differenti mit-tfal tas-sekondarja. Anke l-għalliema kważi jridu l-istruttura u r-rutina aħseb u ara t-tfal tal-klassi! Kif ħarġet l-istatistika mbuttaw ħafna għall-online lessons, għas-synchronous mode, fejn jien nidħol fuq il-camera, it-tfal daħlu mid-dar u qed isegwu in real time.  Qishom kif jafu lit-teacher fil-klassi. Dik għandha l-vantaġġi u l-iżvantaġġi tagħha imma naħseb li din se tibda tbexxaq xi ftit it-tieqa ... Wasalna fi żmien fejn għandna nkunu aktar miftuħin għal metodi oħrajn ta’ tagħlim? 
Vera li t-tfal tal-primarja jridu l-kuntatt soċjali imma jridu l-intimità wkoll fl-istess ħin. Issa minħabba l-online synchronous teaching waqajna għat-tradizzjonali. Jista’ jkun li qegħdin nippruvaw niffittjaw jew inlibbsu libsa li aħna komdi biha. Dawn huma forsi dawn is-socialisation realisations li għandna bżonn inkunu aktar miftuħin għalihom.

IĊ-CHAIRPERSON: Jekk tippermettuli xtaqt nagħmel kumment għax waqt l-intervent tiegħek mort ftit lura għal dak li bdejna ngħidu dwar l-isfondi soċjali differenti. Naħseb l-iktar punt kruċjali mill-kuntatt uman huwa li fejn għandek sfondi soċjali differenti aktar faċli għall-għalliema li tkun aware tagħhom. Mentri jekk għandek interazzjoni online, ngħiduha kif inhi, se  jkun aktar diffiċli biex tinduna bihom. Dan biex ma ngħidx li fl-età tal-edukazzjoni bikrija u anke dik primarja l-għalliema qisu għadha tokkupa dak l-irwol matern jew patern għat-tfal. Din imbagħad ma narawhiex daqshekk fis-sekondarja. Kif konna qed ngħidu għandek il-vantaġġi u l-iżvantaġġi imma fl-istess ħin ikun tajjeb li wieħed janalizzah dan fil-kontest li bdejna nsemmu aktar qabel.  

DR TANIA MUSCAT: Bħalma beda jgħid il-Professur Borg għalhekk li r-riċerka sabiħa għax inti m’għandekx xi ħaġa li one hat fits all. Issa din mhux qed ngħiduha għax hekk moda imma għaliex altru għandek studenti tal-primarja u altru għandek sfond soċjali d-dar. Huwa faċli biex titkellem hekk imma min iġarrab jista’ jgħidlek minn xiex ikun għadda!   

IL-PROFESSUR CARMEL BORG: Jekk tippermettuli se nerġa’ mmur lura għall-ġustizzja soċjali għax ovvjament dik hija t-tema rikorrenti ta’ din il-laqgħa. L-ewwel nett kulħadd beda jaħseb li din il-pandemija laqtet lil kulħadd l-istess. Huwa veru li l-pandemija ġiet għal kulħadd imma jekk qed taħsbu li kulħadd kien fl-istess dgħajsa qed tiżbaljaw bil-kbir! Kien hemm min kien fuq frejgatina imma kien hemm ukoll min kien fuq cruiseliner waqt il-pandemija! U dik irridu nagħmluha ċara. Nerġa’ ngħid li l-pandemija ma ġietx għal kulħadd l-istess u ovvjament din kissret ħafna lil dawk it-tfal li l-aktar li kienu żvantaġġjati qabel il-pandemija. 

Meta kellna complete lockdown, sakemm drajna, bażikament it-tfal ġew dipendenti fuq il-kapital kulturali, ekonomiku, soċjali u emozzjonali tal-familja tagħhom. F’daqqa waħda dawn ġew dipendenti totalment minn dak il-kontest. U fejn m’għandekx aċċess għat-teknoloġija, fejn għandek ġenituri li sfortunatament ftit li xejn huma midħla tat-teknoloġija, fejn għandek ġenituri li ftit li xejn għandhom kapital edukattiv sabiex jgħinu lit-tfal tagħhom, hemmhekk it-tfal batew u batew bil-kbir! Nerġa’ nirrepeti li aħna għandna ħemel ta’ informazzjoni internazzjonali li juri rigress eċċessiv min-naħa ta’ dawn it-tfal partikolari. U dan iwassalni għall-aħħar żewġ punti tiegħi. Imbagħad inħalli f’idejn Dr Deguara.   

L-ewwel punt huwa l-awtonomija. Kif bdiet tgħid Dr Deguara kien hemm numru ta’ skejjel li stennew l-ordnijiet minn fuq. Issa dan jista’ ikun għal raġunijiet industrijali u jista’ ikun għal raġunijiet li aħna mdorrijin inħarsu ‘l fuq biex ningħataw l-ordnijiet. Fejn tidħol il-ġustizzja soċjali l-iktar tema importanti hija l-aġilità, kemm inti kapaċi tindirizza l-bżonnijiet tal-individwi malajr u in real time. Jekk dik ma tagħmilhiex ibqa’ ċert li dan l-individwu se jkompli jogħdos iktar milli hu. Mela importanti ħafna l-awtonomija u li dan huwa s-sigriet l-ieħor tal-Finlandja. L-awtonomija li għandhom bżonn l-iskejjel biex ikunu kapaċi jaqraw is-sitwazzjoni immedjata tagħhom u jieħdu l-azzjonijiet meħtieġa. L-aġilità hija kruċjali u t-tfal żvantaġġati ma jistgħux jistennew l-ordnijiet minn fuq jew inkella r-raġunijiet industrijali li jista’ jkun hemm.

It-tieni punt huwa - kif diġà bdiet tinsinwa Dr Deguara u għandkom ir-riċerka hemmhekk - n-nuqqas ta’ uniformità f’dawk li huma servizzi. Kien hemm min mar tajjeb imma kien hemm min ma marx tajjeb! U din rridu narawha għax ħafna drabi niffukaw ħafna fuq il-familji imma rari niffukaw fuq x’inhu jiġri fil-qasam edukattiv. U meta nibda nisma’ fuq id-diżlivelli f’dawk li huma servizzi nibda ninkwieta għax meta jkollok diżlivelli se tmur lura għall-familja bħala bżonn u jekk il-familja ma tistax tirrendi ekonomikament, soċjalment, kulturalment u emozzjonalment, it-tfal se jkomplu jgħoddsu ‘l isfel. Mela f’isem il-ġustizzja soċjali l-Istat għandu jkun dejjem preżenti, u jkun preżenti billi jiżgura li jkun hemm uniformità f’dak li għandu x’jaqsam ma’ attenzjoni individwali li nagħtu lit-tfal.

IĊ-CHAIRPERSON: L-Onor. De Giovanni.

ONOR. KATYA DE GIOVANNI: Laqatni ħafna l-punt tal-aġilità għaliex ħafna drabi aħna nkejlu l-ħin bil-ħin tal-adulti imma l-ħin għat-tfal mhux l-istess ħin tal-adulti minħabba li t-tfal ikunu qegħdin jiżviluppaw. Jiġifieri xahar għat-tfal mhuwiex l-istess xahar għal persuna ta’ 30 sena. U naħseb li meta nirraġunaw b’dan il-mod inkunu iktar konxji ta’ kemm huwa importanti li nkunu aktar aġli. Din kont semmejtha wkoll f’diskors li kont għamilt fil-Parlament. U din nallaċjaha mal-punt tad-digital literacy li semmejt aktar qabel għax mhux kull familja kellha l-istess aċċess. Kien hemm tfal li batew ukoll għax ma kinux qegħdin jitgħallmu f’kuntest soċjali.  

Ma ninsewx li għandna tfal li ma jħobbux jitgħallmu waħedhom imma jitgħallmu aħjar ma’ sħabhom fil-klassi. U hemmhekk dawn it-tfal waqt il-pandemija nħoss li marru lura ħafna. Pereżempju t-tifel kien wieħed minnhom għax l-ambitu soċjali għalih huwa importanti ħafna. Għaldaqstant naħseb li rridu nkunu iktar aware ta’ dawn il-fora differenti ta’ kif wieħed jitgħallem. Forsi kontu ġejjin għalihom fil-konklużjonijiet tagħkom.

DR JOSEPHINE DEGUARA: Il-grafika hawnhekk qiegħda turina l-modi li wżaw l-għalliema b’mod ġenerali fl-2020 u fl-2021. Hawnhekk ta’ min isemmi li apparti li kien hemm sena differenza, fl-2020 l-iskejjel għalqu għal tliet xhur mentri fl-2021 għalqu biss għal ħmistax-il  ġurnata. Kif qed naraw kien hemm iktar użu ta’ modalitajiet online fl-2021, però jekk inħarsu lejn dawk li fl-2021 intużaw b’mod frekwenti ħafna, jiġifieri l-modi online intużaw b’mod frekwenti ħafna u frekwenti, naraw li kien hemm madwar 72%. Dan ifisser li kien hemm 28% li ma kienx daqshekk frekwenti, jew inkella ftit, jew inkella rari għamlu użu minnu. U allura hemmhekk trid tistaqsi x’kien qiegħed jiġri u x’forom oħra ta’ tagħlim kienu qed isiru. X’ġara minn dawn it-tfal? X’tgħallmu dawn it-tfal? U hemmhekk nibdew nużaw it-terminoloġija tal-learning losses.  

Din il-grafika qiegħda tgħid l-istess affarijiet, però li ħareġ ukoll u li semmejt l-ewwel hi li meta kien hemm interazzjonijiet diretti bejn l-għalliema u t-tfal, it-tfal ipparteċipaw aktar u tgħallmu aktar. U allura b’mod oppost, min serraħ fuq modi li huma less synchronous, fejn it-tfal irċevew il-handouts u l-materjal biex jaħdmu, hemmhekk it-tfal batew iktar fit-tagħlim. U allura nibdew naraw il-gaps bejn it-tfal. 

It-tema fuq l-aspett tal-pedagoġija, aħna morna għal dik tradizzjonali, jiġifieri l-aktar li tajna importanza kienu lill-Malti, l-Ingliż u l-Matematika. Jiġifieri dawk it-tfal li forsi huma iktar kreattivi u huma aktar interessati fis-suġġetti l-oħra erġajna qed naraw li dawn batew. Ġibdulna l-attenzjoni wkoll fuq li kien hemm nuqqas ta’ assessjar, jiġifieri għalkemm ingħata x-xogħol u forsi saru l-lezzjonijiet, l-assessjar ma kienx daqshekk kontinwu u allura jista’ jkun li ma konniex nafu x’qed jitgħallmu t-tfal.  

Il-livell ta’ sapport mill-iskejjel għall-ġenituri nistgħu ngħidu li dan ingħata. Jekk nerġgħu naraw il-grafika fuq ix-xellug għandna tal-2020 u fuq il-lemin għandna tal-2021. U kif qed taraw saru żviluppi. Fl-2021 l-iskejjel ikkomunikaw iktar mal-ġenituri, fejn l-għalliema spjegaw iktar il-kontenut lill-ġenituri, tawhom iktar għajnuna teknika, però l-istess mhux kulħadd ġie milħuq jew mhux kulħadd ingħata l-istess livell ta’ attenzjoni u sapport. U biex inkompli ma’ dak li kien qiegħed jgħid il-Professur Borg dawk li huma illiterati jew li ma jafux jużaw it-teknoloġija jew li m’għandhomx it-teknoloġija spiċċaw bit-tfal tagħhom ibatu. 

Kif semmejt aktar qabel l-aktar modalitajiet li ntużaw fl-2020 kienu dawk fejn l-istudenti ngħataw listi ta’ eżerċizzji. Issa xi ħaġa li xtaqt naċċenna għaliha hija l-grafika fuq il-lemin fejn kif qed taraw l-inqas modalità li ntużat fil-pandemija fl-2020 kienet l-interazzjoni fil-ħin reali, fejn l-għalliema kienet preżenti mat-tfal fi gruppi żgħar. Kif semmiet diġà l-Onor. De Giovanni, ċerti tfal jitgħallmu fi gruppi żgħar u allura li ma jkollokx dik l-opportunità se jkollok tfal li se jbatu. F’din il-paġna għandna xi kummenti tal-ġenituri li mhux se naqrahom kollha ovvjament. Imma għandi kwotazzjoni li konna għadna ma żidnihiex hawnhekk u se naqraha malajr. Kellna ġenitur li qaltilna hekk;  

“Kont diżappuntata bl-iskejjel. L-għalliema għallmu biss għal dawk li huma high achievers. Dawk li jbatu fl-iskola kellhom bżonn l-għajnuna tal-ġenituri.  Sfortunatament mhux il-ġenituri kollha setgħu jissapportjaw lit-tfal tagħhom jew minħabba xogħol jew inkella għax ma jafux. U dawn kienu l-iktar żvantaġġjati.”   

Din kienet il-vuċi ta’ ġenitur. Il-kwotazzjonijiet l-oħra qed juru kemm it-tagħlim tal-online ma kienx adattat għat-tfal. Għalkemm ngħidu li kellna t-tagħlim online kellna tfal li kienu preżenti imma kienu reqdin! Ġieli kien hemm min kien preżenti u wara ftit telaq f’kamra oħra. Jiġifieri għalkemm sar it-tagħlim online, però mhux dejjem kien hemm dik l-interazzjoni pożittiva. U hawnhekk nerġgħu naraw jew insemmu l-kelma “learning losses”.

Rajna wkoll kif għenu l-ġenituri. Kif semma l-Professur Borg hemmhekk kellna inekwità u din ma kenitx xi ħaġa tal-pandemija. U naħseb kollha kemm aħna nafu li għandna ġenituri li jistgħu u jafu jgħinu l-ħin kollu, matul is-sena kollha, pandemija u mhux, u mbagħad għandna ġenituri oħra li ma jistgħux. Allura din l-inekwità kienet preżenti u għadha preżenti fl-iskejjel tagħna. U trid tiġi indirizzata. Kellna ġenituri li daħlu online mat-tfal, li spjegawlhom l-affarijiet, imma kellna oħrajn li m’għamlux hekk. Għalhekk irridu naraw kif se ngħinu lil dawk il-ġenituri li huma illitterati. Din se taċċenna għaliha iktar ‘il quddiem Dr Bonello. Għandna bżonn it-taħriġ għall-ġenituri, kemm mill-aspett ta’ illiteriżmu fil-lingwi, fil-qari u fil-kitba imma anke fl-aspett diġitali. Jiġifieri għandna ngħinu lill-ġenituri bit-taħriġ ħalli jkunu jistgħu jgħinu lit-tfal tagħhom.

DR  TANIA MUSCAT: Ma’ dan is-settur tal-popolazzjoni tal-istudenti - din ħarġet mir-riċerka u tajjeb ngħidu li l-kapijiet tal-iskejjel ipprovaw jagħmlu xi ħaġa imma ma kienx faċli – rridu ngħidu wkoll li batew ħafna dawk l-istudenti bi bżonnijiet speċjali u l-LSEs.  Tajjeb li nkunu sensittivi hawnhekk u din kienet xi ħaġa li fetħitilna ħafna għajnejna għax kważi kważi dawn it-tfal ġew iddiskriminati doppjament! Din ħarġet ħafna u ammettewha. Nista’ ngħid li l-kapijiet tal-iskejjel stinkaw ħafna fuq il-komunikazzjoni għax indunaw li kien hemm bżonnha. Però ammettew ukoll li l-LSEs jew il-ġenituri tat-tfal bi bżonnijiet speċjali kienu off the radar.  

IL-PROFESSUR CARMEL BORG: Bil-mod il-mod beda ħiereġ il-profil tat-tfal l-iktar żvantaġġati fil-kuntest tas-sistema edukattiva. Mela qegħdin nitkellmu fuq subien, qegħdin nitkellmu fuq klassi tal-ħaddiema, qegħdin nitkellmu fuq diżabilità u qegħdin nitkellmu fuq tfal b’learning difficulties fit-tagħlim. Bil-mod il-mod issa beda ħiereġ il-profil u ovvjament l-ġustizzja soċjali titlob li dawn il-kategoriji nifhmuhom u ovvjament nindirizzawhom. Dik l-ewwel ħaġa.

Dr Deguara bdiet issemmi l-learning loss, fejn fis-soċjoloġija nużaw il-kelma teknika ‘regression’. Il-pandemija ġiet però l-istudji dwar ir-regression ma bdewx mal-pandemija u hemm ħafna studji dwar is-suċċess edukattiv f’kuntest ta’ kalamitajiet naturali bħal pereżempju, urugani, terremotti, eċċ. Hemm ħafna riċerka wkoll dwar ir-rigressjoni fil-kuntest tal-vakanzi tas-sajf. Hemm ħafna studji fuq hekk u immankabilment juru li t-tfal li juru l-iktar rigressjoni huma dawk it-tfal li jgħaddu tliet xhur f’kuntest ta’ familja fejn m’għandekx il-kapital kulturali, ekonomiku u soċjali. U din hija xi ħaġa li ħafna pajjiżi ħaduha b’serjetà kbira. Kif ħaduha bis-serjetà?  

L-ewwel ħaġa rriformaw is-summer schools tagħhom, fejn dawn ma baqgħux sempliċement logħob imma raw li t-tfal ma jitilfux dak kollu li jkunu tgħallmu matul is-sena. Fil-fatt l-għalliema jgħidulek li t-tfal qishom qatt ma ġew skola! Ir-rigressjoni fil-vakanzi tas-sajf hija xi ħaġa xjentifikament ippruvata. Hemmhekk għandek tliet xhur fejn it-tfal ma jiltaqgħux f’ambjent edukattiv san barra mill-iskola. Din hija importanti li nifhmuha. Apparti riformi fis-summer schools ċerti pajjiżi ħadu l-inizjattiva biex inaqqsu ġranet jew ġimgħat mis-sajf, ma jisirqu xejn mill-għalliema imma dawk il-ġranet iżiduhom mal-mid-term holidays, eċċ. B’hekk inaqqsu minn dak it-tul esaġerat li qed iħalli impatt negattiv fuq l-andament edukattiv tat-tfal. Dan huwa punt importanti u qabel il-pandemija diġà kien hemm ħafna riċerka fuq dan il-famuż learning loss u regression.

L-aħħar ħaġa li rrid ngħid hija fuq id-demografija tal-iskejjel. Sikwit nisimgħu bid-differenzi bejn l-iskejjel tal-Istat u l-kumplament. Kif tafu l-iskejjel li mhumiex tal-Istat, bħala popolazzjoni ta’ tfal, jammontaw għal aktar minn 40% tat-tfal kollha fis-sistema obbligatorja tagħna! Issa għall-mitluf m’hemmx kunsill, imma jekk wieħed iħares lejn il-pariri li tagħti l-OECD, permezz tal-evidenza komparattiva, naraw li x’aktarx kien żball politiku fl-opinjoni tiegħi li ħallejna lis-settur non-governattiv jikber daqshekk.  Dan għaliex demografikament ixxiftjajna popolazzjoni sħiħa ta’ klassi medja li ma baqgħetx fis-sistema tal-Istat. U allura meta nikkomparaw l-iskejjel tal-Istat mal-kumplament tas-sistema m’aħniex qegħdin nikkomparaw like with like demografikament. Parti mir-riżultati nistgħu nattribwixxuhom għal dak li għedt oriġinarjament jien, fejn inti għandek predominanza ta’ klassi tal-ħaddiema li qegħdin fl-iskejjel tal-Istat bil-problemi kollha ...  

Jiġifieri l-Istat jerfa’ ħafna iktar fuq spallejh mill-kumplament tas-sistema, u din irridu ngħiduha għax inkella se naslu għal analiżi superfiċjali fejn ma nifhmux id-demografija tan-nuqqas tas-suċċess edukattiv u mmorru ngħidu li dawn l-iskejjel huma aħjar mill-oħrajn! Mentri ħafna drabi ma jkunx dan il-każ.

IĊ-CHAIRPERSON: Ħafna drabi l-ġenituri jiffukaw fuq dik li ngħidulha l-performance u l-famuża diskussjoni jekk hux l-iskejjel tal-Istat aħjar minn dawk privati jew tal-Knisja u kif imorru akkademikament it-tfal tagħhom meta mqabblin ma’ skejjel oħra. Ma nafx jekk forsi toħroġx minn din ir-riċerka jew forsi minn riċerki oħrajn imma meta niġu għal dik li hija performance t-tfal li jattendu l-iskejjel tal-Knisja u l-iskejjel privati jipperformjaw akkademikament aħjar?   

IL-PROFESSUR CARMEL BORG: Iva, ir-riċerka turina li hekk huwa l-każ, però jien ma niġrix bl-analiżi, ma nistax nattribbwixxi dan għan-nuqqas ta’ riżorsi min-naħa tal-Istat jew għan-nuqqas tal-għalliema. Jien ġenitur u ħafna minna ġenituri hawnhekk. Issa meta inti għandek tfal f’dar privileġġjata, fejn ekonomikament m’għandekx problemi, fejn għandek edukazzjoni terzjarja ... Pereżempju għamilna studju komparattiv - li issa wasal biex jiġi aġġornat – fejn id-differenza bejn tfal li jitwieldu għand ġenituri, speċjalment ommijiet għax l-ommijiet jieħdu ħafna mill-piż tat-trobbija fuq spallejhom, b’edukazzjoni terzjarja meta kkomparat ma’ tfal li jitwieldu f’kuntest ta’ ġenituri b’edukazzjoni bażika, primarja jew early secondary, hija miżerjament ta’ xi 70%! Jiġifieri l-gap hija enormi. Ħafna drabi fis-sections tiegħi nkunu ħafna studenti mill-klassi tal-ħaddiema, eċċ., u ngħidilhom biex nagħtu ċapċipa lil xulxin għax skont l-istatistika aħna mhux suppost qegħdin hawnhekk! Hekk nibda jien il-lezzjoni tiegħi.  Imma dik hija indikattiva tal-impatt enormi li għandha d-dar fuq it-tfal u din hija importanti li ngħiduha. Anke demografikament is-setturi differenti li jużaw we are not comparing like with like.

IĊ-CHAIRPERSON: L-Onor. De Giovanni.
ONOR. KATYA DE GIOVANNI: Forsi suġġeriment min-naħa tiegħi hu biex ikun hemm aktar riċerka għax jien għandi esperjenza ta’ tifel li mar skola tal-Knisja għal dawn l-aħħar 14-il sena u jagħtini l-biki nosserva ċerti ġenituri ta’ ċerti studenti għax issa kif tafu t-tfal jitilgħu bil-polza u mhux bl-eżami, u allura peress li nħoss li l-iskejjel tal-Knisja jgħallmu biss għal ċertu settur ta’ studenti u s’issa għadhom – forsi din l-iskola partikolari – ma jikkejterjawx għal kulħadd, il-livell dejjem jgħolluh ‘il fuq u qed jagħtu impressjoni żbaljata tal-livell rikjest. U hemm ċerti tfal li ġejjin minn familji li ma jistgħux għal raġunijiet varji jgħinuhom lanqas bi privatijiet u lanqas jgħidulhom li l-eżamijiet tqal ħafna u biex ma jaqtawx qalbhom. Dawn huma nies li qed ibatu fis-silenzju, li ma jafux jiggwidaw lit-tfal tagħhom, u naħseb li hemmhekk għandna għalqa ta’ riċerka li hemm bżonn li naħdmu fuqha biex inkunu ta’ sostenn għalihom. Ma nafx jekk taqblux miegħi? Jien verament inħoss li hemmhekk għandna ħafna studenti li qegħdin nitilfuhom u li qegħdin ibatu ħafna għax il-ġenituri tagħhom bagħtuhom fi skola tal-Knisja għax mingħalihom se jmorru aħjar meta fil-verità fejn għandna skejjel tal-Knisja li kibru ħafna anke bħala daqs, dawn it-tfal kollha qegħdin nitilfuhom.

IĊ-CHAIRPERSON: L-Onor. Bartolo.

ONOR. IVAN BARTOLO: Tista’ terġa’ tispjegalna dik li għedtilna 70% u 30%? Jiġifieri 70% ġejjin minn ġenituri li ma studjawx u li ma marrux Università hux hekk?

IL-PROFESSUR CARMEL BORG: L-impatt ta’ omm bl-edukazzjoni terzjarja terġa’ ikbar mill-impatt tal-missier. Anzi l-edukazzjoni terzjarja terġa’ tagħtik indikazzjoni ta’ min għandu r-responsabiltà ewlenija għall-edukazzjoni tat-tfal.   

IĊ-CHAIRPERSON: Punt tajjeb li għedna li n-nisa jibbrillaw u jiġru bis-subien fl-edukazzjoni.

IL-PROFESSUR CARMEL BORG: Hekk hu. 60% tal-popolazzjoni studenteska Universitarja llum il-ġurnata huma nisa.

DR TANIA MUSCAT: Se jkolli nagħmel punt għax ovvjament fil-pedagoġija ngħallem il-Malti u għaddej fenomenu kbir f’pajjiżna fejn tidħol il-lingwa għax jekk mhux se nieħdu ħsiebha l-lingwa, l-ilsien Malti se jmut. Irridu wkoll ma’ dan il-profil, li anke aċċenna għalih il-Professur Borg u fejn issemmew is-subien, l-isfond ekonomiku u soċjali, irridu nsemmu wkoll lill-istudenti u l-kuntest multi-kulturali għax din id-demografija li dieħla mhux biss bejn l-istudenti imma anke bejn l-istituzzjonijiet u bejn l-iskejjel infushom ... Min jaf? Hemm xi raġuni għaliex jintbagħtu? Veru jitilgħu bil-polza imma x’inhi l-perċezzjoni? Għax hemmhekk iktar omoġenji, hemm skejjel li huma iktar omoġenji minn oħrajn. L-isfidi huma ikbar, inqas? Mhux se nidħol fl-argument għax inkella lanqas nispiċċaw. 

ONOR. KATYA DE GIOVANNI:  U anke l-possibiltajiet, jiġifieri l-kurrikulum huwa iktar limitat u allura jekk inti għandek potenzjal ta’ ċertu tfal li għandhom ċerti ħiliet f’ċerti oqsma, dawn l-oqsma qed jiġu totalment injorati għax il-focus ikun fuq ċerti suġġetti u ċerti dixxiplini biss filwaqt li spazju għall-kreattività qiegħda tiġi totalment injorata. U hemmhekk naħseb li wasal iż-żmien f’dan il-pajjiż li nindukrawhom dawn l-affarijiet.   

DR JOSEPHINE DEGUARA: Se nimxu għall-ispazji li jinħolqu fid-djar. Il-linji blu li qed taraw f’din il-grafika jindikaw ir-riżultati tal-2020 filwaqt li l-oranġjo tal-2021. L-ewwel indikazzjoni li tolqotna hija li kien hemm kważi 70% fl-2020 u ftit inqas fl-2021 ta’ tfal li kienu jixxerjaw il-kompjuter jew mal-ġenitur jew mal-aħwa. Dik turina li kien hemm nuqqas ta’ aċċessibiltà f’ċerti djar. It-tieni sett ta’ linji juri lill-ġenituri li setgħu jaffordjaw li jixtru laptop lit-tfal tagħhom fl-2021 jew li investew fl-internet. Hemmhekk nerġgħu naraw li min seta’ jħallas għen lit-tfal tiegħu, jiġifieri l-aspett ekonomiku kien ċar. U ovvjament kellna ġenituri li qalu li t-tfal tagħhom ma kellhomx digital equipment u nerġa’ nirreferi għal dawk il-ġenituri li lanqas biss setgħu jieħdu sehem f’dan is-survey għax huma stess ma kellhomx aċċess.  

Hawnhekk nixtieq nirreferi wkoll għall-kumment li kien għamel il-Ministru ta’ dak i-żmien, li naħseb użat din it-terminoloġija wkoll Dr Muscat, fejn kellna tfal li they disappear off the radar. Iva, dawn it-tfal konna nafu min huma u nafu x’tilfu. Jiġifieri hemmhekk nistgħu nipprovaw nilħqu iktar lil dawn it-tfal. 

Aspett ieħor li ħareġ hu li għalkemm fid-djar tagħna deher li ma kienx hemm problemi kbar biex il-ġenituri jsibu xi spazju fid-dar tagħhom għat-tfal, però ħafna mill-ispazji kienu fil-kċina jew fil-living room u allura t-tfal kellhom ħafna distrazzjonijiet. Li nixtieq nirreferi hawnhekk u diġà aċċennajt għalih hu li dawn il-problemi ma kenux problemi tal-Covid-19 biss imma kienu hemm minn qabel. U li forsi ġara hu li l-Covid-19 għamlithom naqra iżjed viżibbli. Anke l-fatt li pereżempju l-għalliema kellhom aċċess, sa ċertu punt, għad-djar. Hemmhekk saru jafu iktar it-tfal tal-klassi tagħhom u l-ambjent li qegħdin fih. 

Naħseb li hawnhekk Dr Bonello tista’ tkompli bl-islide li jmiss. 

DR CHARMAINE BONELLO: Hawnhekk xtaqt ngħaddi kumment fuq x’ħareġ pożittiv meta niġu għal dak it-triangolu bejn il-ġenituri, l-għalliema u t-tfal fl-ispazji virtwali. Li ħareġ pożittiv hu li meta l-ġenituri kienu preżenti, kemm fl-età tal-edukazzjoni bikrija kif ukoll fl-edukazzjoni primarja ... Tidher ftit fl-ewwel survey imbagħad rajnieha tikber fit-tieni survey. U allura meta kien hemm dan it-triangulu jgħaqqad kemm il-ġenituri qalu li bbenefikaw minn din il-ħaġa u kemm l-għalliema qalu li l-parteċipazzjoni tat-tfal għoliet meta kien hemm il-preżenza tal-ġenituri. Jiġifieri r-riċerka ilha turina kemm hu importanti li dan it-triangulu nħalluh magħqud għall-ġid tat-tfal u mhux nisseparaw id-dar u l-iskola. Din iġġiegħelna naħsbu, kif bdiet tgħid l-ewwel Dr Muscat, fuq kemm dawn l-ispazji virtwali għandna naraw x’inhu ta’ benefiċċju għalihom.   

Min-naħa tiegħi dak hu l-punt li xtaqt ngħaddi hawnhekk. Waħda mill-edukaturi qalet li rridu nżommu bilanċ bejn it-tagħlim fiżiku fl-edukazzjoni primarja u bikrija u l-livell tal-komunikazzjoni online mal-ġenituri għall-ġid tat-tfal. Huwa sabiħ meta nisimgħu dawn il-vuċijiet tal-għalliema u li qed jagħtuna l-esperjenzi tagħhom, kemm jekk inhi esperjenza fejn kienu inkwetati u kemxejn negattivi, u kemm fejn kienu pożittivi u li jġiegħluna nirriflettu u naħsbu fuq il-futur tal-edukazzjoni.

DR JOSEPHINE MILTON: Punt żgħir li xtaqt norbtu ma’ dan il-punt hu li aħna konna smajna mingħand ħafna ġenituri - mhux b’mod dirett minn din ir-riċerka – fuq kemm jagħmlu l-għalliema mat-tfal meta dawn ikollhom il-lezzjonijiet online. Il-ġenituri apprezzaw il-livell ta’ paċenzja tal-għalliema u l-ġenituri stess mid-dar bdew jgħidu lit-tfal biex iħallu lit-teacher tagħmel il-lesson xi kultant! Jiġifieri l-ġenituri mid-dar bdew jaraw ċerti diffikultajiet li l-għalliema jiffaċċjaw kuljum. U aktar mat-tfal ikunu żgħar aktar ikun diffiċli biex iżżommhom attenti għal tul ta’ ħin. Allura meta kellek it-tagħlim online iktar kienet diffiċli għax mhux qegħdin miegħek fil-klassi. U hemmhekk rajna livell ta’ apprezzament għal min kellu dawn it-tip ta’ lezzjonijiet, fejn il-ġenituri fehmu naqra iżjed.   

DR TANIA MUSCAT: Għalhekk kien ħaqqhom billboard l-għalliema.

DR JOSEPHINE MILTON: Xi ħaġa li għallmet l-online hija kif il-ġenituri qed japprezzaw ix-xogħol tat-teachers imma fl-istess ħin, it-teachers, min-naħa tagħhom daħlu fid-dar tal-istudent u saru jafu l-bażi fundamentali tal-familja tal-istudent.

IL-PROFESSUR CARMEL BORG: Min-naħa tiegħi xtaqt nagħmel żewġ statements li għandhom kontenut politiku fihom. L-ewwelnett qed jissemmew ħafna t-tfal under the radar or off the radar. Naħseb li lkoll naqblu hawnhekk li mhuwiex moralment, etikament u politikament aċċettabbli li nisimgħu dawn l-istejjer. Tfal li kompletament ma nafux x’sar minnhom. Dik hija inaċċettabbli! U naħseb li hawn qbil dwar dan il-fatt.  

Issemmew il-ġenituri li ovvjament huma pedina importanti u hawnhekk nagħmel statement politiku ieħor għalikom li qegħdin tiffaċċjawna hawnhekk. Mill-esperjenza tiegħi, issa li tgħodd iktar minn 30 sena f’dan il-qasam, ma fadalli l-ebda dubju li jekk ovvjament irridu bis-serjetà nindirizzaw il-ġustizzja soċjali fl-edukazzjoni, is-settur bikri u s-settur primarju huma l-iktar setturi strateġiċi fil-linja tagħna tal-ġustizzja soċjali.   Jekk it-tfal jaqbżulna – u issa din hija esperjenza ta’ għalliem - mix-xibka fit-tmiem il-primarja huwa diffiċli ħafna - mhux se ngħid impossibbli - li tirkuprahom lura. Għaliex? Għax ovvjament fis-sekondarja s-sitwazzjoni tkompli tikkomplika ruħha. Tas-sekondarja qed jassumi li x-xogħol ikun sar fis-settur primarju u allura hemmhekk ikun il-mument fejn it-tfal ħafna drabi jaqbżulna totalment mix-xibka.

Immorru lura għat-tfulija bikrija u allura hawnhekk joħroġ l-istatement politiku tiegħi.  Jekk inħarsu lejn l-istorja tat-tfulija bikrija naraw - għandna lill-Prof. Valeri Soler li hija kollega tagħna li ħarġet paper fuq l-istorja tat-tfulija bikrija - l-espansjoni ta’ dan is-settur, fejn l-ewwel kellek il-kindergarten u mbagħad aktar riċenti kellna ċ-childcare. U dawn dejjem kienu marbutin mal-iżviluppi ekonomiċi fil-pajjiż. Il-kindergarten espanda meta l-pajjiż kellu bżonn aktar u aktar nies, speċjalment nisa għax kien hemm żvilupp qawwi industrijali dak iż-żmien fil-fabbriki tagħna u allura kellna bżonn aktar idejn. Imbagħad maż-żmien indunajna li l-preżenza tal-mara fid-dinja tax-xogħol hija dik li hi, u allura ridna iktar preżenza ġusta fid-dinja tax-xogħol u daħħalna ċ-childcare. 

Madankollu rari ssemmiet il-ġustizzja soċjali abbinata mat-tfulija bikrija. Issa li dak l-għan prattikament intlaħaq u l-livell tal-parteċipazzjoni tal-mara fid-dinja tax-xogħol żdied, wasalx iż-żmien li d-diskors fuq it-tfulija bikrija ma jibqax biss diskors ekonomiku imma jsir diskors fuq ġustizzja soċjali? It-tfal ma jitwildux fl-istess ambjenti; hemm tfal li jitwieldu f’ambjenti privileġġjati u oħrajn jitwieldu f’ambjenti żvantaġġjati. L-iżvantaġġ jibda u jkompli jiżdied b’mod esponenzjali! Biżżejjed ngħidilkom li lingwistikament fl-ewwel tliet snin id-differenza bejn tfal privileġġjati u oħrajn inqas diġà jkun ta’ sena! Dan fl-ewwel tliet snin. Immaġina ħadd m’għandu din il-kuxjenza u nibqgħu nibnu min għalina li se jibdew fuq l-istess linja fil-kindergarten! Imma mhuwiex il-każ. U l-problemi u l-iżvantaġġi jkomplu jiżdiedu.

Allura l-appell tiegħi huwa doppju; l-ewwel li t-tfulija bikrija issa nibdew ninkwadrawha f’kuntest ta’ ġustizzja soċjali iktar milli sempliċement ekonomija u t-tieni l-involviment tal-ġenituri. Il-ġenituri huma wieħed mill-ekoloġiji importanti u inutli nibnu ċ-ċentri tat-tfal imma mbagħad immorru f’kuntesti li jibqgħu żvantaġġjati. L-aqwa proġetti li rajt internazzjonalment, speċjalment fi New York, fejn fit-tmeninijiet lanqas biss kont tidħol hemmhekk imma llum tidħol b’libertà kbira. U dan għaliex sar ħafna xogħol soċjali f’ċerti żoni ta’ New York. Jiġifieri inti ma tridx biss edukazzjoni għat-tfal imma trid edukazzjoni ħolistika li tinkorpora l-gwardjani, il-ġenituri u kull min qed jieħu ħsieb lit-tfal. U dan huwa l-appell tiegħi; jekk irridu tassew ġustizzja soċjali fil-qasam edukattiv, l-edukazzjoni bikrija u primarja hija strateġikament importanti. 

Allura hawnhekk immur għad-diskors ta’ Dr Bonanno dwar il-bżonn li min imiss mat-tfal ikun tassew imħarreġ u kompetenti. Iż-żewġ djufijiet li għandna fis-sistema edukattiva huma li meta t-tfal għandhom bżonn l-adulti fis-sistema, jiġifieri t-tfulija bikrija fejn l-iżvantaġġi jibdew u fil-kontest tad-diffikultajiet fit-tagħlim u d-diżabilità mhux dejjem qed insibu n-nies kompetenti li jmissu mat-tfal. U dik hija ovvjament traġedja mill-punto di vista tal-ġustizzja soċjali. Hemm bżonn iktar u iktar taħriġ, hemm bżonn iktar u iktar stima, u għandna diversi riċerki jekk triduhom dwar kif iħarsu lejhom infushom il-learning support educators. Innutaw li fejn tidħol il-mara - din hija predominanti - hemm ġeneralment status baxx u prekarjat. Ħarsu lejn l-istorja tax-xogħol fejn tirrigwarda l-mara – hemm ħafna riċerka fuq dan – u immankabilment tarawh dan. U sfortunatament fejn tidħol tfulija bikrija mhijiex xi eċċezzjoni. 

IĊ-CHAIRPERSON: Semmejna l-lingwistika u naħseb li dak huwa profil ieħor li ġie aċċentwat waqt il-Covid-19. Jien ninnota t-tieni neputija li għandha tliet snin. Din tilfet mill-esperjenza edukattiva bikrija tagħha u sal-ġurnata tal-lum għadha tbati f’dak li huwa numru ta’ kliem meta mqabbla ma’ oħtha li għandha ħames snin. Jiġifieri qed ngħidu biss sentejn iżjed. U allura given li diġà għandek l-isfond ekonomiku li diġà qed jagħmel disparità, over and above għandek il-Covid-19 u allura jiena ngħid li mhux biss sena hemm differenza bejniethom dawn it-tfal imma hemm dispartià akbar. 

IL-PROFESSUR CARMEL BORG: Qiegħda tagħmel enfasi importanti fuq il-kuntest soċjali. Dik mhux biss narawha fit-tfulija bikrija imma nġarrbuha wkoll fl-anzjanità fejn l-anzjani jinqataw kompletament mis-soċjetà. Anke lingwistikament juri rigress. Jiġifieri l-kuntest soċjali għall-iżvilupp lingwistiku tal-bniedem hija ovvjament determinanti ...

DR TANIA MUSCAT: Però hawnhekk qegħdin napprezzaw u nenfasizzaw fuq l-aspett lingwistiku u l-Malti hija l-lingwa nattiva tal-istudent għax inkella se noħolqulu barriera doppja jew barriera mill-ewwel.  

IĊ-CHAIRPERSON: Mela aħna qegħdin ngħidu li dawk li ġejjin minn sfond soċjali aktar privileġġjat probabbli se jkunu f’familji li huma English speaking. Imbagħad ħafna familji tal-ħaddiema bla dubju l-predominanza tal-użu tal-lingwa hija dik Maltija. Jiġifieri f’dak il-każ għandhom rwol importanti ħafna l-familji tal-ħaddiema għax għallinqas qegħdin jippromulgaw l-użu tal-Malti ...

DR TANIA MUSCAT: Imma qed jidħol fenomenu ieħor tat-teknoloġija u peress li t-teknoloġija hija bl-Ingliż l-exposure hemmhekk qiegħed. U allura dik hija sfida kbira oħra. 

ONOR. DAVINA SAMMUT HILI: Fil-fatt ħafna miż-żgħar illum il-ġurnata qegħdin jużaw il-lingwa Ingliża u l-ġenituri jgħidulek ma jafux minn fejn tgħallmuha l-lingwa għax id-dar bil-Malti jkellmuhom. Imma t-televiżjoni u t-teknoloġija tilgħab logħba importanti ħafna.

DR TANIA MUSCAT: Dik importanti ħafna u fenomenu ieħor huwa li s-social media hija b’saħħitha ħafna fil-bniedem. F’ħafna skejjel hemm studenti barranin u biex jiftehmu f’din il-kakofanija ta’ lingwi qed jinqdew bl-Ingliż. Allura t-tfal Maltin qed jipprattikaw l-Ingliż jew jitgħallmu l-Ingliż l-iskola. Mela esposti fil-klassi u mbagħad se niġu d-dar bit-televiżjoni, tablet, computer, eċċ., u l-Ingliż għaddej il-ħin kollu.

ONOR. DAVID AGIUS: Sar studju dwar dan? Pereżempju, f’San Pawl il-Baħar għandek 26 nazzjonalità differenti ... 

DR TANIA MUSCAT: Isiru. Pereżempju jsiru studji mill-istudenti tagħna li jkunu aktar fuq l-aspett ta’ pedagoġija. Tinsiex li fil-primarja jgħallmu s-suġġetti kollha u ma tkunx speċifika għall-Malti biss meta tkun teżi pedagoġika. 
 
ONOR. GRAZIELLA GALEA: Fil-fatt anke mill-mistoqsija li għamilt jirriżulta li f’San Pawl il-Baħar u l-Qawra hemm numru esaġerat ta’ studenti li ma jitkellmux biss bl-Ingliż imma għandek ammont ta’ studenti li la jafu l-Ingliż u lanqas il-Malti. U allura ovvjament hemm klassijiet apposta għalihom. Imma dak li qiegħda tgħid inti huwa minnu u ċjoè tant qed ikun hemm studenti barranin li l-lezzjonijiet mhux dejjem ikun possibbli li jsiru bil-Malti. U ovvjament dan qed jaffettwa l-interazzjoni li jkun hemm bejn it-tfal stess, mhux biss bħala tagħlim imma anke bħala kultura. Dan ovvjament qed jaffettwa ċerti skejjel aktar minn oħrajn. U naħseb li hawnhekk importanti wkoll li jkollna pjan soċjali inklussiv għal ċerti lokalitajiet fejn l-istudenti huma differenti minn postijiet oħra.  

DR TANIA MUSCAT: Fil-Fakultà tagħna qed isir post-graduate certificate course biex il-Malti jiġi mgħallem bħala lingwa barranija. Jiġifieri l-isforzi hemmhekk qegħdin. Qiegħda ssir ukoll riċerka għaliex konxji li l-Malti mhux biss irid jiġi mgħallem bħala l-lingwa nattiva imma issa għandna popolazzjoni ta’ studenti li l-Malti għalihom huwa lingwa barranija.   

ONOR. KATYA DE GIOVANNI: Fl-isfond ta’ dan kollu u anke bħala dipartiment li tieħdu ħsieb l-edukazzjoni bikrija imma mbagħad, meta tara s-sillabi tal-Malti tal-Matsec pereżempju, tara li dawn jenfasizzaw ħafna fuq it-teknika tal-Malti. Fl-opinjoni tiegħi ma narax li sillabu bħal dak iħabbeb l-istudent mal-lingwa! Anzi pjuttost jimbuttah għax ma jgħinux biex jikteb b’ċerta mħabba. Jiġifieri trid toqgħod attent għal ħafna affarijiet. X’taħsbu fuqha din bħala akkademiċi? Tiġu involuti fiha? Tiġu kkonsultati? Qiegħed nitkellem fuq il-Malti u l-Ingliż b’mod partikolari. Jiena nara li minn żmieni li kont għamilt il-Malti Matrikola għal-lum hemm qabża kbira fuq dak rikjest. Huwa tajjeb li llum il-ġurnata qed ngħallmuhom kif jiktbu ittra informali, ittra formali, email, avviż, eċċ. Imma mbagħad, min-naħa l-oħra, għandek dawk il-ħafna teknikalitajiet bħal tipi differenti ta’ nomi u tipi differenti ta’ verbi li ma narax il-bżonn li jkunu jafuhom it-tfal. Hemm bżonn li t-tfal ikunu jafuhom dawn? Jew inkella aktar importanti li jkunu jafu jħaddmuhom tajjeb milli joqogħdu jiddefinixxuhom? Kif taħsbuha intom?  

DR JOSEPHINE MILTON: Nifhem il-frustrazzjoni u naf x’qed tgħid għax għandi t-tifel tiegħi f’dak il-livell ukoll. Fil-fatt qiegħed fil-ħames sena tas-sekondarja u iva, diffiċli ħafna meta jkollok dawk is-sillabi vasti u mhux kulħadd iħobb l-istess suġġetti bl-istess mod. Jista’ jkun għandek ċerta dettall f’suġġett li inti jkun għal qalbek u allura tilgħab bih dak is-suġġett. Imbagħad ikun hemm suġġetti oħra fejn tbati jew tħossok li se teħel, li mhux se tgħaddi għax dak is-suġġett ma jkunx għal qalbek.  

ONOR. KATYA DE GIOVANNI: Dak iż-żmien huwa kruċjali ħafna u persuna ta’ dik l-età jien irrid inkompli nħeġġiġha biex tkompli tistudja. U b’din l-attitudni personalment naħseb li iktar qed nitilfu tfal billi noqogħdu nfettqu fuq ċerti affarijiet milli ngħallmuhom jużaw il-Malti tajjeb b’mod korrett pereżempju.   

DR JOSEPHINE MILTON: Aħna nidħlu f-iskejjel biex neżaminaw l-istudenti li qed jitgħallmu biex isiru għalliema. U din is-sena erġajna bdejna nagħmluhom face to face u nagħmlu t-teaching practice fl-iskola. U qed ikollna għalliema li qed jgħidulna kemm hawn studenti li wara dawn is-sentejn il-ġenituri u l-iskola ma ndunawx bid-diffikultajiet li għandhom. Pereżempju, qabel tkun forsi year one jew year two tibda tinduna b’dak it-tifel li qed isib aktar diffikultà fil-qari jew biex jitkellem u ssir dijanjosi. Anke jekk informali min-naħa tal-għalliema jew tal-LSE u forsi jirreferu lill-ġenituri biex jieħdu lit-tifel jew it-tifla għal ċertu assessjar. Dak il-pass qisu ntilef fuq sentejn għax ċerta kontinwità li kien hemm u anke ċerti professjonisti li jiġu fl-iskola u jagħmlu ċerta assessjar ma kenux qed isiru. Allura jekk inti kellek tifel jew tifla d-dar u jkun hemm din is-sintonija bejn il-ġenituri u t-tfal tagħhom se jifhmuhom mill-ewwel anke jekk ma jużawx il-kliem imlissna kif suppost.  

Meta inti tkun fil-klassi bħala tifel jew tifla żgħira trid tuża iktar kliem biex tifhmek l-għalliema jew biex jifhmuk sħabek. Mentri d-dar forsi jekk tkun mal-ġenituri, man-nanniet jew maz-zijiet forsi ma jkollokx bżonn tagħmel dak l-isforz u ma jirrealizzawx li hemm dan il-bżonn. U allura hemm ħafna tfal li fejn is-soltu jkunu nqabdu fil-proċess minn sena għall-oħra hemm min qed isib ruħu fil-ħames sena tal-primarja u jkollu dawn id-diffikultajiet li kieku nqabdu qabel dan it-tifel jew tifla setgħu jagħmlu ħafna iktar progress fl-edukazzjoni tagħhom. Mentri aktar ma jgħaddi ż-żmien aktar se ssir diffiċli biex inti tagħtihom l-attenzjoni li hemm bżonn u li ma tistax treġġa lura ż-żmien. 

DR JOSEPHINE DEGUARA: Wasalna għall-aħħar aspett tar-riċerka fejn rajna u fittixna u staqsejna dwar ir-relazzjonijiet u l-benesseri tal-parteċipanti kollha. L-ewwel aspett li se niddiskutu hawnhekk huwa l-benesseri tat-tfal mill-perspettiva tal-edukaturi tas-snin bikrin, jiġifieri hawnhekk qegħdin naraw il-perspettiva tal-edukaturi tas-snin bikrin, tal-edukaturi taċ-childcare u tal-kindergarten fuq it-tfal. Meta staqsejniehom kien hemm kważi 42% li qalulna li t-tfal ibbenefikaw mill-online learning. Allura ovvjament dak ifisser li għandek 58% tat-tfal li ma bbenefikawx.   

L-għalliema tal-primarja kellna 40% li qalulna li bbenefikaw it-tfal akkademikament u allura 60% jew ma jafux jew le. Kellna mbagħad l-aspett emozzjonali li rreferiet għalih l-Onor. De Giovanni. U bata wkoll dak soċjali. Dawk huma aspetti li batew ħafna. Qegħdin naraw li kien hemm 70% tal-għalliema tal-primarja li qalulna li t-tfal ma bbenefikawx b’mod emozzjonali u 90% li ma bbenefikawx mill-aspett soċjali. Jiġifieri dak l-aspett inħass ħafna mit-tfal. U din qaluha wkoll b’mod dirett il-ġenituri.  

Meta staqsejna lill-għalliema tal-primarja dwar il-benesseri tagħhom kellek ovvjament l-ewwel lockdown li affettwathom b’mod aktar negattiv. Anke s-sodisfazzjon professjonali tagħhom bata. Fl-2021 kienu jafu iktar x’iridu jagħmlu u allura ħassewhom iktar sodisfatti u inqas stressjati. B’mod ġenerali hemmhekk kellna ħafna mill-għalliema li ħassewhom sodisfatti b’dak li rnexxielhom jiksbu fil-pandemija għax ħassewhom li huma iktar reżiljenti, għalkemm ovvjament il-pandemija għejjiethom. Anke s-saħħa mentali tagħhom batiet.

Mill-aspett tal-ġenituri rajna wkoll li l-ġenituri ħassewhom stressjati, ħassewhom negattivi lejn ix-xogħol u ħassewhom iżolati. U din il-kelma ta’ abbandun fir-risposti tal-ġenituri ħarġet ħafna, speċjalment fl-ewwel lockdown. Ovvjament meta jkollok xi ħadd li huwa demoralizzat, li qed iħossu waħdu u li qed iħossu stressjat ma tantx se jkun f’pożizzjoni li jgħin lit-tfal tiegħu. Se nsemmi ftit ukoll l-istudenti Universitarji li b’mod ġenerali ħassewhom reżiljenti għax ħassewhom sodisfatti li rnexxielhom jkomplu bl-istudji tagħhom. Però batew mill-aspett ta’ saħħa mentali u ħassewhom għajjenin ukoll. L-istess bħall-kapijiet tal-iskejjel.

DR JOSEPHINE MILTON: Xtaqt nagħmel punt żgħir fuq l-istudenti tal-Università li kienu qed jitħejjew biex isiru għalliema. Kien hemm min forsi ma ġiex direttament minn kors ta’ tliet snin tal-Baċellerat u ġew għall-Masters in Teaching and Learning jew inkella kien għadda ċertu żmien u reġgħu ġew jistudjaw. Kien hemm ukoll uħud minnhom li ġew l-Università imma qishom ma ġewx. U waħda mill-affarijiet li qalulna f’waħda mill-open ended responses kienet li they feel they missed out on University life and that they do not know what campus life is all about. Din ħassewha ħafna. Studenti li kienu fit-tieni sena tagħhom kellhom sena u kienu jafu fejn hu l-canteen u l-affarijiet l-oħra. Kien hemm studenti li ġew biex ikomplu t-tielet sena jew it-tieni sena tagħhom li ma kellhomx idea fejn huma l-uffiċini u fejn huma l-lecture rooms. U din ħassewha ħafna. U dawk li forsi ma ġewx bi grupp ħbieb minn xi istituzzjoni oħra qabel ħassewha aktar. 

Anke jekk inti dħalt għal-lectures online u lill-oħrajn ma tafhomx. Mod tkun diġà stabilixxejt relazzjoni man-nies u forsi għandek il-klikka jew il-grupp tiegħek li forsi tmorru tieħdu kafè bejn lecture u oħra u mod ieħor tidħol għal-lectures ma taf xejn; la taf kif se jkunu l-eżamijiet, la taf kif se tkampa fis-sena u lanqas taf kif se tmur tagħmel it-teaching practise. Nerġa’ ngħid li kienet diffiċli ħafna. Għalina kienet diffiċli minn banda imma għall-istudenti kienet diffiċli ħafna wkoll. 

IL-PROFESSUR CARMEL BORG: Dan l-istudju kif qegħdin taraw jiftaħ tieqa żgħira fuq l-istat emozzjonali tat-tfal, li huwa ovvjament dimensjoni importanti. Qed ngħid jiftaħ ftit it-tieqa għax riċerka kbira dwar dan l-aspett għad m’għandniex. Però għandna riċerka kbira internazzjonali li turi li l-aggressività tal-ġenituri lejn it-tfal f’dan il-perjodu żdiedet b’mod drammatiku. Il-vjolenza domestika mhux biss fir-relazzjoni tal-adulti imma anke fir-relazzjoni tal-adulti mat-tfal żdiedet b’mod esponenzjali. U allura ovvjament din tixħet dawl fuq x’jista’ jkun qed jiġri lit-tfal u ċerta imġieba emozzjonali u soċjali tat-tfal fil-klassi minn fejn tkun ġejja.  

It-tfal fid-dar mingħajr protezzjoni batew ħafna. Fil-fatt għal ħafna tfal l-iskola hija ta’ soljev, dak is-soljev ma kienx jeżisti fil-pandemija, u allura ħafna tfal kellhom jiffaċċjaw il-faqar tal-familja, l-aggressività tal-familja, il-vjolenza fil-familja, eċċ. M’għandniex biżżejjed riċerka biex nitkellem b’ċerta awtorevolezza, però għandi ħafna riċerka internazzjonali li kollha qiegħda tipponta fl-istess direzzjoni u ċjoè li l-aggressjoni u l-vjolenza żdiedet b’mod drammatiku. Meta għandek l-iskola għandek soljev għax it-tfal jitilqu ‘l barra għal ftit sigħat mentri waqt il-pandemija t-tfal kellhom jiffaċċjaw dawn is-sitwazzjonijiet 24 siegħa kuljum. Jiġifieri mhux biss kellek problemi ta’ natura edukattiva akkademika imma kellek problemi kbar ta’ natura emozzjonali u ta’ saħħa mentali.   

Fil-fatt min semagħni kemm-il darba nħambaq matul il-Covid-19 kont qed ngħid żewġ affarijiet kif it-tfal jidħlu lura; id-dijanjosi tal-istat akkademiku tat-tfal biex nibdew minn fejn qegħdin it-tfal u mhux minn fejn nassumu li qegħdin it-tfal, u sintendi spazju emozzjonali li jgħin lil dawk it-tfal li ġarrbu biex forsi jirkupraw ftit mill-istat emozzjonali tagħhom. Dawk kienu żewġ pariri li kont qed nagħti kontinwament matul il-pandemija.

DR CHARMAINE BONELLO: Hawnhekk semmejna ħafna punti u se nipprova nikkonkludi billi nagħti soluzzjoni għal kollox. Semmejna ħafna bżonnijiet li ma nistgħux ninjorawhom u li jridu jiġu milqugħa issa għax it-tfal ma jistgħux jistennew; l-iżvilupp, it-tagħlim u l-benesseri tat-tfal ma jistgħux jistennew. Għedna wkoll li hemm nies li qed ibatu fis-silenzju u r-riċerka waħedha mhijiex se tgħinhom. Għedna wkoll li wasal iż-żmien li nindirizzaw dawn l-affarijiet kollha li qed insemmu. Allura minn fejn se nibdew? Irridu nfakkru li f’Malta ilna 30 sena li ffirmajna l-Konvenzjoni għad-Drittijiet tat-Tfal u wieħed mid-drittijiet tagħhom hija edukazzjoni ta’ kwalità għolja, ekwa u ġusta għal kull tifel u tifla, tmur fejn tmur skola u f’liema familja qiegħda. 

Dawn ukoll huma ta’ prijorità fuq livell internazzjonali u dak Ewropew bħalma huwa dokumentat fil-pilastru Ewropew għad-drittjiet soċjali u fl-għanijiet għall-iżvilupp sostenibbli. Jiġifieri dan ma nistgħux nittraskurawh. Sar ħafna xogħol waqt il-Covid-19. Rajna l-isforzi tal-kapijiet tal-iskejjel, tal-għalliema, tal-edukaturi u tal-familji għax kulħadd bata u kulħadd ħadem. Il-Covid-19 urietna ħafna xquq. Jekk kien hemm xi xquq u forsi ma konniex qed nagħtu kashom daqshekk, fi żmien il-Covid-19 dawn telgħu aktar fil-wiċċ. U allura fil-bidu ta’ din il-preżentazzjoni aħna għamilna l-mistoqsija; x’nistgħu nagħmlu f’din is-sistema? Żgur li – hemm riċerka oħra li turi dan - l-individwu waħdu m’għandux is-soluzzjoni. Ma jistax ikun hemm individwu waħdu jew inkella individwi li huma kompetenti li se jsolvu kollox huma. Billi jkollok individwi kompetenti xorta m’intix se tasal imma jeħtieġ li jkollna a systemic approach. Xi tfisser din? 

Fl-edukazzjoni tagħna jrid ikollna metodu sistematiku ekwu għal pajjiżna. Dan jitlob impenn twil u ta’ sforzi sostenibbli u kif qed ngħidu ma jiġix minn livell individwali. Irid jinħoloq pjan strateġiku ta’ azzjoni li jrid ikun mibni fuq infrastruttura politika b’saħħtiha, b’riżorsi umani u riżorsi strutturali. Dan huwa importanti ħafna. U jrid jaħdem fuq erba’ livelli; l-ewwel wieħed huwa l-livell individwali. Għalliema, kapijiet u mexxejja fl-iskejjel għandhom bżonn żvilupp professjonali. Iżda żvilupp professjonali mhux ta’ darba fil imma jrid ikun hemm moniteraġġ u sapport kontinwu għar-riformi kurrikulari li għaddejjin u fuq sistemi virtwali wara l-Covid-19. Irridu nieħdu ħsieb il-benesseri ta’ dawn l-għalliema u mexxejja. Il-moniteraġġ u s-sapport kontinwu jiġi minn infrastruttura ta’ politika b’saħħitha u mhux b’xi sezzjoni ‘l hawn u ‘l hemm ħalli dawn l-edukaturi u mexxeja jkollhom daqsxejn ta’ sapport.  

Importanti ħafna li biex inżidu l-kapaċità fejn tidħol it-teknoloġija ngħinu lill-għalliema u lill-mexxejja tal-iskejjel. Jekk irridu nkomplu nużaw dawn l-ispazji virtwali biex ikomplu jibbenefikaw u nilħqu iktar tfal u iktar familji f’kull kuntest irid ikun hemm dan is-sapport. Irridu din l-infrastruttura fis-sistema tal-edukazzjoni tagħna. Irridu nibnu l-kapaċitajiet u b’hekk jinbnew il-kapaċitajiet mhux billi xi ħadd jiggradwa u daqshekk. B’hekk ikollna wkoll il-modi flessibbli u mħallta ta’ tagħlim għall-istudenti f’kull livell.   

Il-livell istituzzjonali; hawn bżonn li nisimgħu ħalli nkunu nafu l-polz tan-nies u nkunu nafu fejn irridu nonfqu l-flus tagħna bħala pajjiż. Irridu nħossu l-polz ta’ kulħadd. U kif se jsir dan fuq livell istituzzjonali? Jista’ isir billi jkollna grupp ministerjali li jkun magħmul minn kulħadd, inkluż il-parteċipazzjoni tat-tfal ta’ kull età kif tgħidilna l-Konvenzjoni tad-Drittijiet tat-Tfal, NGOs, kapijiet tal-iskejjel, ġenituri u edukaturi. Il-vuċijiet ta’ dawn kollha rridu nisimgħuhom biex ikollna pjan strateġiku demokratiku, ġust u li jwassal il-vuċi ta’ kulħadd. Jekk irridu nkunu nafu jekk il-Matsec huwiex tajjeb għat-tfal irridu nistaqsu lilhom stess u lill-ġenituri li għaddejjin minn dawn l-esperjenzi qabel nieħdu d-deċiżjonijiet. U mhux jittieħdu d-deċiżjonijiet bejn l-adulti, u ċerti adulti biss. 

Fuq livell istituzzjonali huwa kruċjali li jkun hemm dan l-approach demokratiku u tinħoloq dik li ngħidulha komunità tal-prattika. Fuq livell inter-istituzzjonali – u din rajnieha fil-Covid-19 – għandek is-settur tal-edukazzjoni, is-settur tas-saħħa, is-servizzi soċjali li qed jagħmlu ħafna xogħol. Ejja ngħaqdu flimkien is-sistemi. Hawn ħafna min qiegħed jirrepeti l-affarijiet u allura hemm bżonn li nikkomunikaw f’dawn il-livelli biex inkunu nistgħu nimlew dan l-ixquq li telgħu daqshekk fil-wiċċ fi żmien il-Covid-19.  

L-aħħar livell huwa dak ta’ politika u governanza, politika koerenti li tgħaqqad, politika li mhux tibqa’ biss fil-kliem iżda tinżel fil-prattika, ikun hemm iktar koperazzjoni u kollaborazzjoni, riżorsi u finanzi umani u strutturali u aċċess universali. Il-kwalità u l-ekwità tkompli u l-ġustizzja soċjali tiżdied jekk il-vuċijiet ta’ kulħadd jinstemgħu f’kull livell. U kull wieħed minn dawn il-livelli jsaħħaħ wieħed lill-ieħor.  

Fir-rapport li ppreżentajna rajna wkoll il-ħtieġa li jekk nimxu lejn sistema kompetenti, – mela qed ngħidu mhux sistema fejn ikollna individwi kompetenti imma fejn ikollna s-sistema kollha kompetenti – din trid tkun ibbażata fuq dawk l-erba’ livelli. Irid ikun hemm azzjoni u prijorità. Dawn li qed taraw ħarġu mill-istudju ta’ x’inhuma l-aktar affarijiet li hemm bżonn. Id-distakk diġitali huwa wieħed minnhom u li allura jkun ipprovdut fl-edukazzjoni u d-djar tat-tfal ħalli l-istudenti, l-edukaturi, il-mexxejja u l-familji kollha jkollhom apparat adegwat u aċċess għall-broadband biex jipparteċipaw bis-sħiħ. Irid ikollna aċċess biex jibqgħu jużaw dawn l-ispażji virtwali ħalli jkollna aktar djalogu. 

Skoprejna dan il-fenomenu tal-online u allura ejjew nużawh b’mod li jkun ta’ opportunità kontinwa għad-djalogu fost il-partijiet interessati; edukaturi, ġenituri, mexxejja, eċċ. Jeħtieġ ukoll li dawn l-ispazji nużawhom. Semmejna ħafna li titqajjem kuxjenza biex jiġi assigurat li ma jkunx hemm iktar tagħlim tradizzjonali u li mhuwiex ġust fuq it-tfal. Għedna li l-edukazzjoni tat-tfal trid tkun edukazzjoni li trawwem il-ħsieb, li tħalli l-motivazzjoni intrinsika li t-tfal kollha jitwieldu biha imma li għal xi raġuni jew oħra din il-motivazzjoni intrinsika tintilef għax irriduhom jgħaġġlu, itellqu u jikkompetu. 

Semmejtu wkoll it-tfal vulnerabbli. Fuq l-erba’ livelli li semmejt l-ewwel ħaġa għandu jiġi pprovdut pjan ta’ azzjoni għat-tfal vulnerabbli u l-familji tagħhom biex ikun hemm  assikurazzjoni li l-bżonnijiet tagħhom dejjem qed jiġu indirizzati. Dan ifisser ċentri, skejjel, komunità u governanza li jridu jissapportjaw lill-edukaturi u lill-kapijiet f’dan il-qasam. Semmejna ċ-ċentralità tar-relazzjonijiet fl-edukazzjoni u din m’għandhiex tibqa’ biss tinforma l-politika imma trid tinżel fil-prattika, speċjalment l-irwol tal-ġenitur mal-iskejjel, il-familji mal-iskejjel. Din hija importanti ħafna. Irridu naraw issa mhux li tgħallimna biss imma naraw li nieħdu azzjoni kollettiva. Mela jekk tgħallimna b’mezzi u strateġiji ġodda ta’ kif se ninvolvu lill-ġenituri fit-tagħlim tat-tfal, ejjew naraw li ma ninsewhomx imma nużawhom u nużaw ir-rigali li tatna l-Covid-19. Jien hekk ngħidilhom li ħadna wkoll ir-rigali u mhux sfidi biss mill-Covid-19.  

Fuq livell ta’ politika u governanza l-professjoni ta’ kull għalliem mis-snin bikrin għandha tingħata valur u tiġi rikonoxxuta, bil-liġi tiżgura li l-perspettiva tal-edukaturi tinstema’ u li l-edukaturi kollha jiġu trattati l-istess u b’mod ġust. U hawnhekk nasal għall-aħħar punt tiegħi. Fuq livell interistituzzjonali għandha tinħoloq sistema sostenibbli li tipprovdi firxa ta’ programmi ta’ appoġġ għall-benessere tal-partijiet interessati kollha fl-edukazzjoni. Huwa importanti li dan ikun hemmhekk. Il-kwalità, l-ekwità u l-ġustizzja soċjali tkompli tiżdied jekk ikollna sistema sostenibbli u kompetenti, fejn il-vuċijiet ta’ kulħadd jinstemgħu f’kull livell u l-azzjoni tittieħed individwalment u kollettivament.

ONOR. DAVID AGIUS: Kien hemm xi tip ta’ relazzjoni mal-Kummissarju għat-Tfal? Fuq dan l-istudju kien hemm xi komunikazzjoni mal-Kummissarju għat-Tfal?

DR CHARMAINE BONELLO: Bħalissa għad le għax ovvjament ġejna nippreżentawh hawnhekk l-ewwel. Għamilna l-launch tiegħu f’Novembru u ppreżentajna s-sejbiet ta’ dan l-istudju kollu permezz tal-arti. Kellna esebizzjoni sabiħa tal-arti ġewwa l-Università, fejn użajna l-arti sabiex iktar inxerrdu x’ħareġ minn dan l-istudju. U bħalissa għaddejjin b’dan il-proċess fejn qegħdin niltaqgħu ma’ gruppi ta’ nies differenti biex naqsmu magħhom dawn is-sejbiet. Ovvjament nisperaw li issa tittieħed azzjoni fuq dak li tgħallimna. Ilna ħafna ngħidu x’tgħallimna u kull riċerka tgħid x’tgħallimna imma importanti li issa tittieħed azzjoni u mhux azzjoni individwali biss.

ONOR. DAVID AGIUS: Nifhem li l-Kummissarju għat-Tfal tista’ tgħin ħafna fl-implimentazzjoni ta’ numru ta’ miżuri li semmejtu hux hekk? Ma nafx x’inhi l-opinjoni tagħkom imma naħseb li l-Kummissarju hija l-persuna f’dan il-pajjiż li tiffoka fuq id-drittijiet tat-tfal. U allura naħseb li dan is-suġġett għandu jiġi quddiem il-Kummissarju u anke nistednuha f’dan il-Kumitat. 

IL-PROFESSUR CARMEL BORG: Hekk hu. Ippermettuli nikkonkludi b’riflessjoni żgħira. Meta kont qed ngħallem il-Ġermanja fuq il-programm PISA niftakar li l-Ġermanja kienet marret ħażin u kien inqala’ pandemonju fil-pajjiż. Issa aħna għandna r-riżultati li għandna u donnu għandna skiet perfett! Mhux se nagħti tweġiba għall-mistoqsija tiegħi imma għaliex hawn dan is-silenzju?! Nibqa’ skantat meta mmur fejn immur bl-istatistika - jien akkademiku u obbligat moralment u etikament li nagħti l-evidenza marbuta ma’ kull statement li nagħmel – u nara dan is-silenzju. Dik l-ewwel waħda.

Il-pajjiż ilu ma jiltaqa’ nazzjonalment sabiex jitkellem b’mod onest, miftuħ, trasparenti u mingħajr fruntieri fuq l-edukazzjoni mill-aħħar tad-disgħinijiet, meta dak iż-żmien konna qegħdin infasslu l-kurrikulu minimu nazzjonali. Dak iż-żmien il-pajjiż waqaf, l-imsieħba kollha flimkien għal weekend sħiħ fil-campus tal-Università. Kważi nemozzjona ruħi għax kull min ġie mingħajr fruntieri, mingħajr ħsibijiet li jagħti xi gambetta lil xi ħadd jew jaġevola lil xi ħadd u kienet diskussjoni miftuħa. Ippermettuli nerġa’ nagħmel appell verament mill-qalb imma l-pajjiż għandu bżonn jieqaf u mhux għal seminar ta’ nofstanhar. Hawnhekk qegħdin nitkellmu fuq l-applikazzjoni tat-teknoloġija u fuq kull spazju possibbli. Illum għandna ħafna spazji.

Għalhekk il-pajjiż irid jieqaf u jiġu flimkien l-istakeholders kollha u jiddibattu fejn qegħdin. U jrid ikollok diskussjoni bejn l-għerf esperjenzali u t-tiġrib tan-nies u l-evidenza trid toħroġ f’konversazzjoni ma’ xulxin u mhux f’kompetizzjoni ma’ xulxin.  Dawn iridu jiġu flimkien u kif għamilna fid-disgħinijiet, proprju minn dawn it-tip ta’ konversazzjonijiet nazzjonali, li ma jsirux f’nofstanhar imma jieħdu l-ġranet, wieħed jibda jfassal il-vera bżonnijiet u t-triq ‘il quddiem għal x’soċjetà irridu u x’sistema edukattiva għandna bżonn biex nindirizzaw dawn il-bżonnijiet mhux biss għall-bniedem bħala annimal ekonomiku, kif donnu qegħdin nimbuttaw, imma għall-bniedem li jrid jilħaq il-milja tiegħu kif ukoll għall-bniedem bħala ċittadin f’demokrazija. U dik hija importanti. 

Hemm rabta kbira kif naraha jien bejn l-edukazzjoni u d-demokrazija. Għandna ħafna aspirazzjonijiet rigward id-demokrazija imma kieku kelli naqbad u nagħti lecture issa dwar x’qiegħed isir fis-sistema edukattiva tiegħi u jekk dak li qed isir huwiex kompatibbli mal-aspirazzjoni tiegħi hemmhekk ovvjament tinfetaħ ġerħa oħra. Dan huwa l-appell imqanqal tiegħi. Wassaltu fejn kelli nwasslu u ma kienx hemm riżultati! Issa se nerġa’ nagħmel appell ieħor hawnhekk għax il-pajjiż għandu bżonn jieqaf illum qabel għada.

IĊ-CHAIRPERSON: L-Onor. Ivan Bartolo.

ONOR. IVAN BARTOLO: Nixtieq qabel xejn nirringrazzja lill-Professur Borg u lit-tim tar-riċerka kollu għal dan ix-xogħol li għamiltu. Hija riċerka interessanti ħafna u l-iktar li nnutajt u li għoġobni huwa l-mod ta’ kif tkellimtu; b’mod passjonali. Jiena naħseb li meta titkellem bil-passjoni tkun qed tasal pass ‘il quddiem. L-osservazzjoni li xtaqt nagħmel huwa li apprezzajt ħafna kemm kontu l-vuċijiet ta’ kulħadd. Sfortunatament għandek nies li lanqas għandhom laptop. Jien dħalt għand familja li dawn spiċċaw mingħajr elettriku għax ma ħallsux il-kont tad-dawl tagħhom.  

Fuq il-familji intom semmejtu s-70% u t-30% u għalhekk aħna rridu nkunu mhux biss il-vuċi ta’ dawn in-nies imma rridu naraw li jinqabdu. Imma minkejja din ir-riċerka kollha li saret u l-preżentazzjoni fenomenali tagħkom, u nieħu gost li f’pajjiżna għandna dawn it-tip ta’ bnedmin, xorta ma nistax nara kif se nsolvu dan il-vakuum. 

IL-PROFESSSUR CARMEL BORG: Onor. Bartolo, għaliex aħna nies onesti mill-ewwel se naċċettaw l-osservazzjoni tiegħek u iva, sfortunatament anke f’ħafna inizjattivi kuntrarju għall-proġetti li nara internazzjonalment nistennew lil dawn in-nies jiġu imma ħafna drabi dawn in-nies ma jiġux. Allura rridu mmorru dejjem inħabbtu aħna. Proġetti li rajt, u hawnhekk nerġa’ nirrepeti għall-proġett ta’ New York, kienu kollha marbutin fuq in-nies li jħabbtu l-bibien tal-familji. U din hija importanti ħafna. Jiena nieħu l-osservazzjoni tiegħek bl-ispirtu li għandna neħduh u iva, wasal iż-żmien li m’għandniex inħallu ... F’dan il-każ qed nitkellmu fuq teknoloġija li mhijiex biss il-hardware imma għandek ukoll is-software. Kemm kellhom kompjuters u aċċessibilità skont id-daqs tal-familja, u kemm kellek speed ta’ internet. Hemm ħafna aspetti tat-teknoloġija u mhux sempliċement li jkollok il-hardware fuq il-mejda. Hemm ħafna aspetti li forsi ma dħalniex biżżejjed fid-dettall tagħhom imma li ħallew impatt fuq kemm ingaġġaw in-nies mat-tagħlim dak iż-żmien.

ONOR. KATYA DE GIOVANNI: Jien irrid nirringrazzjakom minn qiegħ qalbi ta’ din ir-riċerka għaliex jien naħdem fl-istess istituzzjoni u naf x’kultura teżisti kultant, fejn kif qal il-Professur Borg, kulħadd jaħdem għal rasu. Għalhekk minn qiegħ qalbi nirringrazzjakom talli kontu role models f’dan ir-rigward. J’alla nibqgħu nirċievu din it-tip ta’ riċerka; riċerka informattiva, riċerka li lilna se tgħina bħala politiċi sabiex nagħmlu l-argumenti tagħna, riċerka li lilna se tgħina forsi nimbuttaw għal deċiżjonijiet li huma iktar evidence based, kif dejjem inħobb nisħaq jien. Minn hawnhekk nixtieq nagħmlilkom il-kuraġġ sabiex tkomplu bir-riċerka tagħkom, tkomplu tinfurmawna, tkomplu tgħidulna x’inhuma r-research questions tagħkom u tibqgħu għaddejjin b’dan ix-xogħol li huwa tant importanti għalina, mhux biss bħala akkademiċi imma anke għalina l-politiċi biex inkunu nistgħu nagħmlu l-argumenti tagħna fuq riċerka li tkun qiegħda sseħħ f’pajjiżna. Ħafna drabi aħna nagħmlu r-riċerka tagħna fuq dak li jkun qiegħed jiġri barra minn Malta. Għalhekk importanti li nkomplu ninkoraġġukom ħalli tibqgħu għaddejjin b’dan ix-xogħol tant siewi u tibqgħu tikkollaboraw u mhux tiġbdu ħbula differenti. 

Jien ukoll għallimt online imma rajna imbuttatura sħiħa mill-Università sabiex naddottaw bilfors it-tagħlim face to face. U sfortunatament tlifna ħafna studenti li kienu maturi li felħu jkunu online u mbagħad ma setgħux ikampaw minħabba li kellhom bżonn jieħdu ħsieb il-familji tagħhom. Jiġifieri tajjeb li aħna nkunu aktar flessibbli min-naħa tagħna biex inkunu nistgħu nakkomodaw il-bżonnijiet ta’ kulħadd. Fl-opinjoni tiegħi dik hija importanti wkoll. Nerġa’ nirringrazzjakom u jekk jogħġobkom nixtieq nara iktar minn din it-tip ta’ riċerka. U nittamaw li narawkom dalwaqt f’laqgħa oħra biex terġgħu tkomplu tinfurmawna b’dak kollu li għamiltu. Grazzi.

DR JOSEPHINE MILTON: Aħna nirringrazzjawkom ħafna ta’ din l-opportunità u talli smajtuna. Kellna ħafna xi ngħidu imma tajniekom biss tarf. Nirringrazzjakom tal-ħin tagħkom.

IĊ-CHAIRPERSON: L-Onor. Graziella Galea.

ONOR. GRAZIELLA GALEA: L-ewwel nett nixtieq ngħidilkom grazzi u prosit tar-rapport dettaljat li tajtuna. Ikolli ngħid li ma kontx naħseb li s-sitwazzjoni hija daqshekk diffiċli u naħseb li fadlilna ħafna x’naħdmu fuq dan is-settur. Hemm xi numri li jindikaw il-persuni b’diżabilità, il-persuni li għandhom learning difficulties, kemm fil-fatt ġew affettwati aktar minn persuni li forsi kien iktar faċli għalihom li jadattaw għall-online learning? Ovvjament kif anke smajna llum dawn il-persuni, anke jekk ikunu fi klassi jsibuha aktar diffiċli aħseb u ara meta jkunu online. Jistgħu jkunu qegħdin waħedhom jew inkella forsi ma jkunx hemm il-ġenituri l-ħin kollu magħhom. Forsi naraw l-effett li kien hemm fuq dawn in-nies u kif nistgħu forsi ntejbu s-sistema. Però bla dubju ta’ xejn nirringrazzjakom ta’ din ir-riċerka interessanti ħafna u nawguralkom biex tkomplu b’dawn l-istudji. Min-naħa tagħna fejn nistgħu ngħinu ovvjament se ngħinu. Grazzi.

IĊ-CHAIRPERSON: Prof. jien għandi 34 sena u kelli x-xorti li inti tgħallimni l-Università, u din il-karba tiegħek għal diskussjoni nazzjonali fuq il-bżonnijiet tal-edukazzjoni niftakrek tagħmilha numru ta’ snin ilu. Li nista’ ngħidlek illum li qiegħda nservi fuq dan is-siġġu hu li bħala Kumitat se nkunu qegħdin inħejju rapport dwar dak kollu li ddiskutejna llum. U waħda mir-rakkmandazzjonijiet ta’ dan il-Kumitat se tkun proprju li l-pajjiż jieqaf – biex nuża l-espressjoni li wżajt inti - sabiex verament niddiskutu dawn il-bżonnijiet b’aktar serjetà. U dan irid isir mhux b’seminar ta’ ftit sigħat u kulħadd imur id-dar u milli għidna m’hemm xejn imma jrid joħroġ ħafna frott li fl-aħħar mill-aħħar jitgawda mit-tfal tagħna. Nirringrazzjakom ukoll minn qalbi tal-passjoni tagħkom u tad-dedikazzjoni tagħkom fis-settur edukattiv.

IL-PROFESSUR CARMEL BORG: L-ewwel nett ningħaqad mal-kollegi tiegħi sabiex nirringrazzjakom mhux biss talli lqajtuna hawnhekk imma tar-rispett li wrejtuna għax mhux dejjem rajna l-istess rispett mill-politiċi. Mhux l-ewwel darba li ġejna mgħajjrin torri tal-avorju, eċċ, eċċ. 

IĊ-CHAIRPERSON: Għandek żewġ edukaturi hawnhekk, jiġifieri aktar nifhmukom.

IL-PROFESSUR CARMEL BORG: Hekk hu. Jeħtieġ li jkun hemm iktar rispett lejn ir-riċerka u l-evidenza. Issa għall-mistoqsija tal-Onor. Galea nista’ ngħid li dawk ir-realtajiet inqabdu iktar minn fuq riċerka kwalitattiva milli kwantitattiva, jiġifieri bħala numri off the top of my head ma naħsibx li nista’ nagħtik issa, però li nistgħu nagħtu huwa proprju riċerka kwalitattiva li qabdet l-uġigħ tal-ġenituri u tat-tfal b’diffikultajiet fit-tagħlim jew inkella b’diżabilità. Dik iva, però riċerka kwalitattiva iktar milli kwantitattiva.

IĊ-CHAIRPERSON: Nirringrazzjakom mill-ġdid ta’ din id-diskussjoni hekk interessanti. Min-naħa tagħna nistgħu nagħlqu d-diskussjoni hawnhekk imma qabelxejn ngħaddu għall-aħħar item fuq l-aġenda tagħna.


AFFARIJIET OĦRA

IĊ-CHAIRPERSON: Naf li l-Onor. De Giovanni xtaqet li niddiskutu tema partikolari f’waħda mil-laqgħat ta’ dan il-Kumitat. 

ONOR. KATYA DE GIOVANNI: Avviċinawni l-Kunsill Nazzjonali tal-Anzjani li xtaqu jiġu quddiem dan il-Kumitat u l-Kumitat Permanenti dwar l-Affarijiet tal-Familja sabiex jagħtu l-veduti tagħhom. 

IĊ-CHAIRPERSON: Tajjeb ħafna. Nitlob ġentilment lil Stephen sabiex jieħu nota ta’ din it-talba. Kellna wkoll żewġ talbiet oħra permezz ta’ korrispondenza. Se jkollna laqgħa konġunta mal-Kumitat Permanenti dwar l-Affarijiet Barranin u Ewropej fit-22 ta’ Marzu. Id-dettalji tistgħu tarawhom fuq din l-email. U rridu nsibu data oħra sabiex nagħmlu laqgħa konġunta mal-Kumitat Permanenti dwar l-Affarijiet tal-Familja u nistiednu lil Humanist Malta Organisation. Nitlob hawnhekk ukoll lil Stephen sabiex jikkoordina għal dawn iż-żewġ laqgħat. Grazzi.

ONOR. DAVID AGIUS: Imbagħad hemm it-talba tagħna bħala Oppożizzjoni għad-diskussjoni fuq id-droga.

IĊ-CHAIRPERSON: Jidhirli li diġà ġiet ikkomunikata dik it-talba.

ONOR. DAVID AGIUS: Kont diġà tajt indikazzjoni però nista’ nagħmilha b’mod uffiċjali hawnhekk. Fl-aħħar laqgħa tlabt li jkollna diskussjoni fuq il-politika nazzjonali dwar id-droga. Mill-aħħar mistoqsija parlamentari li għamilt il-Ministru tani l-informazzjoni dwar il-politika nazzjonali dwar id-droga tal-2008! Illum qegħdin fl-2023 u dan il-pajjiż  għadu miexi fuq il-politika nazzjonali fuq id-droga tal-2008. L-aħjar li bħala Kumitat niddeċiedu fuq tnejn jew tliet esperti u nsejħu lill-Ministru konċernat u naraw fuq liema politika dan il-pajjiż qed jimxi f’dak li għandu x’jaqsam mad-droga. U ovvjament x’qed jiġri biex ikollna politika nazzjonali dwar id-droga 2023 and looking forward.

ONOR. KATYA DE GIOVANNI: F’dan ir-rigward nixtieq li nistiednu lill-Professur  Richard Muscat.   




IĊ-CHAIRPERSON: Jekk ikollkom xi ismijiet dwar min nistgħu nistiednu nitlobkom tgħadduhom lil Stephen. 

ONOR. DAVID AGIUS: Jien kont qed naħseb li jekk il-Ministru għandu diġà l-esperti li qed jaħdmu fuq il-politika nazzjonali jkun jista’ jġib lilhom. Jekk għall-argument hemm grupp ta’ nies li diġà qegħdin jaħdmu fuq il-politika nazzjonali dwar id-droga nibdew nitkellmu magħhom u mbagħad jekk naraw il-ħtieġa nżiedu lil ħaddieħor. Għallinqas dan jurina li f’dan il-pajjiż hemm xi ħadd li qed jaħdem fuq il-politika nazzjonali dwar id-droga. Jekk le, imbagħad nagħtu l-ismijiet tal-mistiedna li nixtiequ ...   

IĊ-CHAIRPERSON: Mela Stephen nagħmlu talba uffiċjali lill-Ministru u ngħidulu sabiex iġib miegħub lil dawk il-persuni inkarigati minn din il-politika nazzjonali. Imbagħad forsi 



nissuġġerixxu xi ismijiet oħra għal-laqgħa sussegwenti.

ONOR. DAVID AGIUS: Naraw x’inhi s-sitwazzjoni u mbagħad immexxu minn hemmhekk. 

IĊ-CHAIRPERSON: Jiġifieri jkun fadlilna erba’ laqgħat.

ONOR. DAVID AGIUS: Imbagħad għandek il-pulizija, tad-dwana, l-edukazzjoni, iż-żgħażagħ u numru ta’ aspetti oħra x’tista’ tieħu. Imma jekk il-Ministru għandu l-esperti tiegħu m’għandix diffikultà li nisimgħu lilhom.  

IĊ-CHAIRPERSON: Tajjeb ħafna. Mela jidher li wasalna fit-tmiem ta’ din il-laqgħa. Il-lejl it-tajjeb lil kulħadd. Grazzi.    

Fis-6.54 p.m. il‑Kumitat aġġorna għal data li kellha tiġi kkomunikata aktar tard.

